
ᐃᓄᐃᑦ ᓄᓇᓕᖏᓐᓂ ᑕᕆᔭᐅᓯᐅᕐᓂᕐᒧᑦ ᐃᔾᔪᐊᒐᒃᓴᐅᓂᖓᓄᑦ ᐃᑲᔫᑎᑦ   

ᑎᑎᕋᕐᑕᐅᔪᖅ ᓴᕐᒃᑲᓕᐊᓯ ᑯᓄᒃ    

ᐃᓄᐃᑦ ᓄᓇᓕᖏᓐᓂ ᑕᕆᔭᐅᓯᐅᕐᓂᕐᒧᑦ ᐃᔾᔪᐊᒐᒃᓴᐅᓂᖓᓄᑦ ᐃᑲᔫᑎᑦ 
ᐃᓱᒪᒋᔭᐅᓯᒪᔪᖅ ᓴᕐᒃᑲᓕᐊᓯ ᑯᓄᒃᒧᑦ ᐊᒻᒪᓗ ᔮᓐ ᕗᕋᓐᔅ ᐃᓱᒪᒋᔭᖃᓚᐅᕐᒪᑎᒃ 
ᓴᕐᒃᑲᓕᐊᓯ ᑯᓄᒃ ᐃᑲᔪᕈᓐᓇᒪᖓᑦ ᒪᒃᑯᒃᑐᓂᒃ ᑕᕆᔭᐅᓯᐅᖃᑦᑕᕈᒪᔪᓂᒃ ᓄᓇᓕᒃᓂ 
ᐊᔾᔨᒌᖏᑦᑐᓂ, ᐊᒻᒪᓗ ᓴᕿᑦᑎᔪᒪᓪᓗᑎᒃ ᐃᑯᔪᑕᐅᔪᓐᓇᕐᑐᒥᒃ ᐃᔾᔪᐊᒐᒃᓴᐅᔪᒥᒃ 
ᑕᕆᔭᐅᓯᐅᕐᑐᓄᑦ.  



ᓇᓗᓇᐃᕐᓯᓂᖓ ᓴᕐᒃᑲᓕᐊᓯ ᑯᓄᒃ   

ᐃᓄᓂᑰᔪᖓ 1957 ᖃᕐᒪᒥ ᓄᓇᒥ ᑲᐳᐃᕕᒃᒥ, ᖃᑕᖑᑎᒪ ᓄᓇᒋᔭᖓᓂ 
ᐅᑭᐅᒃᑯᑦ ᐃᓄᑎᓪᓗᑕ ᓄᓇᒥᐅᑕᐅᓪᓗᑕ. ᖁᕕᐊᓇᕐᑐᒥᖃᑦᑕᓚᐅᕐᑐᒍᑦ ᓯᕗᓕᑦᑕ 
ᐊᑐᓚᐅᕐᓯᒪᔭᖏᓐᓂᒃ ᐃᓅᓪᓗᑕ ᐃᖁᒪᖃᑦᑕᕐᖢᑕ ᖁᐊᖑᓪᓗᑎᒃ ᑲᒥᕗᑦ 
ᐊᑭᓯᕆᓪᓗᑎᒍ.   

ᐊᕋᒍᖓᓂ 1965, ᐊᖓᔪᖄᒃᑲᒃ ᐅᖃᐅᔭᐅᓚᐅᕐᓯᒪᔫᒃ ᒐᕙᒪᒃᑯᓐᓄᑦ 
ᐃᖃᓇᐃᔭᕐᑎᐅᔪᒧᑦ, “ᕿᑐᖓᑎᓯ ᐊᐅᓪᓚᕐᑎᑕᕆᐊᖃᕐᑕᓯ ᐃᓕᓐᓂᐊᕆᐊᕐᓗᑎᒃ 
ᑮᓇᐅᔭᕐᑕᖃᑦᑕᕈᓐᓂᕐᓂᐊᕐᑐᓯ ᓄᑕᕋᕐᓯᐅᑎᓂᒃ.” ᐊᕋᒍᖃᓚᐅᕐᑐᖓ 9 
ᐱᔪᓐᓇᕐᓯᕙᓪᓕᐊᓕᕐᑎᓪᓗᒍ ᐊᑖᑕᑦᑐᑦ. ᐊᐅᔭᖑᒃᑲᓐᓂᕐᑎᓪᓗᒍ ᐅᒥᐊᒃᑯᒃ 
ᐃᒡᓗᓕᒃᒧᐊᕈᔾᔭᐅᓚᐅᕐᑐᖓ ᓄᑲᕋᓘᓪᓗᓄᒃ. ᐊᖓᔪᖄᒃᑲᒃ ᓄᓇᒥᓂᖏᓐᓇᕐᑎᓪᓗᒋᒃ, 
ᓄᓇᓕᒃᓂᓕᓚᐅᕐᑐᖓ ᖃᓪᓗᓇᑎᑐᑦ ᐃᓕᓐᓂᐊᓕᕐᖢᖓ. ᑕᕆᔭᕐᑎᑦᑎᖃᑦᑕᓚᐅᕐᒪᑕ 
ᐱᙳᐊᕐᕕᒃᒥ. ᐊᑭᖃᕐᖢᓂ 25ᓴᓂᓴᒥᒃ ᐃᓱᕈᑎᖓᓂᒃ. ᑕᐃᓱᒪᓂ 



ᓴᓇᖑᐊᖃᑦᑕᓕᓚᐅᕐᑐᖓ ᑮᓇᐅᔭᕐᑕᕋᓱᒃᖢᖓ ᑕᕆᔭᕆᐊᕐᓂᐊᕋᒪ. 
     
ᐃᖃᐅᒪᔭᕋ ᔮᓐ ᕗᐊᐃᓐ ᑲᐅᐳᐊᐃᖑᐊᓂᒃ. ᓯᕗᓕᕐᑎᐅᖑᐊᕐᖢᓂ ᐊᒥᐊᓕᒃᑲᑦ 
ᐅᓇᑕᕐᑐᒃᓴᖑᐊᖏᓐᓄᑦ ᐊᒻᒪᓗ ᑐᖁᕋᐃᓪᓗᑎᒃ ᐊᓪᓚᓂᒃ ᓄᓇᒋᔭᖓᓂ. 
ᐅᑎᕈᓐᓂᕐᒪᑕ ᑕᑯᔭᕐᑐᕐᓯᒪᔪᑦ, ᕿᓂᕆᐊᕐᑕᐅᒐᒥᒃ ᖃᕐᔪᒃᓂᒃ ᑲᑉᐳᑎᓯᒪᔪᓂᒃ 
ᓇᐸᐅᕐᕕᐅᓪᓗᑎᒃ ᑎᒥᖏᑦ ᑐᖁᖓᖑᐊᕐᑐᑦ ᐊᒻᒪᓗ ᕿᒻᒥᕐᔪᐊᖏᑦ ᐃᓚᖓᓪᓗ 
ᐅᓇᑕᒃᑐᒃᓴᖑᐊᖓᑦ ᐅᖃᕐᖢᓂ, “ᖃᓄᐃᑦᑐᒃᒪᑕᑦ ᐊᓪᓚᐃᑦ ᑕᐃᒪᐃᓕᐅᕐᑐᑦ! 
ᖁᐊᕐᓵᓚᐅᕐᐳᖓ ᑲᒪᒋᓪᓗᒋᓪᓗ. ᑕᐃᒪᓐᓇ ᐃᓕᓐᓂᐊᓚᐅᕐᑐᖓ, ᐃᓱᒪᔪᓐᓇᕐᓯᓪᓗᖓ 
ᑕᓱᑐᓇ ᐅᓇᑕᕐᑐᒃᓴᑎᑐᑦ.    

ᐅᔾᔨᕆᕙᓪᓕᐊᓕᕋᒪ ᑕᕆᔭᐅᓯᐅᕐᑎᐅᓂᓐᓂᒃ ᐃᓄᓪᓗᖓᓗ, ᖃᐅᔨᓕᓚᐅᕐᑐᖓ 
ᐊᔾᔨᒌᖏᓐᓂᖏᓐᓂᒃ ᐅᓂᑲᕐᑕᐅᓂᖏᑦ ᑖᓐᓇᑦᑕᐃᓐᓇᐅᒍᓗᐊᕐᑎᓪᓗᒍ 
ᐅᓂᒃᑳᖓ. ᐃᓄᐃᑦ ᐃᒡᓗᓕᒃᒥ ᖃᐅᔨᒪᖃᑦᑕᕐᒪᑕ ᐅᓂᑲᕐᑐᐊᑎᒍᑦ ᑭᓇᐅᓂᕐᒥᓂᒃ, 
ᓇᑭᒑᕐᓯᒪᓂᑦᑎᓐᓂᒃᓗ 

ᐊᕋᒍᓄᑦ 4000 ᑎᑎᕋᕐᓯᒪᖏᒃᑐᒃᑯᑦ. ᑕᐅᕙᖔᕐᑐᑦ ᐊᔪᕆᕐᓱᐃᔾᔨᖃᑦᑕᓕᓚᐅᕐᒪᑕ 



ᐸᐅᓗᓯᐅᑦ ᐱᓂᐊᕐᓂᕕᓂᖏᓐᓂᒃ ᐊᖓᔪᖃᓐᓄᑦ ᐃᓄᒃᑎᑑᕐᖢᑎᒃ ᐃᒪᐃᓕᓪᓗᑎᒃ, 
‘ ᕿᒪᒃᓗᒋᑦ ᐃᓄᓯᑐᖃᕆᓚᐅᕐᑕᓯ ᓵᒋᐊᓕᕆᑦᑎ’. ᒫᓐᓇᐅᔪᖅ ᐃᒡᓗᓕᒃᒥ ᒪᒃᑯᒃᑐᑦ 
ᐃᓅᓯᕐᒥᓂᒃ ᑭᐱᓯᖃᑦᑕᓕᕐᒪᑕ ᐅᓄᕐᓯᕙᓪᓕᐊᓪᓗᑎᒃᓗ.  

ᐊᕋᒍᐃᑦ 4000 ᐅᖃᐅᓯᒃᑯᑦ ᐅᓂᑲᖃᑦᑕᕐᓂᖏᑦ ᓂᐸᖏᕐᑎᑕᐅᓯᒪᒃᒪᑕ 
ᐊᕋᒍᓄᑦ 50-ᓄᑦ ᐊᔪᕆᕐᓱᐃᔨᓄᑦ, ᐃᓕᓐᓂᐊᕐᕕᒃᓄᑦ, ᐊᒻᒪᓗ ᑎᕕᒃᑯᑦ 
? ᐊᓯᐅᕙᓪᓕᐊᓂᖓ ᐃᓄᓯᐅᓚᐅᕐᑐᖅ ᐃᓄᑎᓪᓗᖓᓱᓕ ᐱᕙᓪᓕᐊᒃᒪᑦ. 
ᖃᓄᕐᓕ ᐊᖓᒃᑯᐃᑦ ᕿᓚᒃᓯᒪᕙᓚᐅᕐᐸᑦ? ᓇᒧᖓᐅᖃᑦᑕᕐᐸᑦ ᐃᓄᓯᕐᒥᓂᒃ 
ᑭᐱᓯᔪᑦ? ᖃᓄᕐᓕ ᑭᐅᔪᓐᓇᕐᓂᐊᕐᕋᒪ ᐃᓐᓇᑐᖃᐅᓕᕈᒪ ᖃᐅᔨᒪᖏᒃᑯᒃᑭᑦ 
? ᑭᐅᔾᔪᑎᒃᓴᖃᕈᓐᓇᕐᓂᐊᕐᐳᖔ? ᐃᓱᒪᒋᖃᑦᑕᐃᓇᓕᕋᒃᑯᑦ ᐊᔪᕆᕐᓱᐃᔨᐅᔪᑦ 
ᐃᒪᐃᓕᓗᒋᑦ ‘ᐃᓄᖁᑎᒃᑲ ᐃᓱᒪᕐᓱᕐᑎᓚᐅᒃᑭᑦ!’   

ᐊᕋᒍᖏᓐᓂ 1970, ᐃᒡᓗᓕᒃᒥ ᓂᕈᐊᕐᑐᖃᓚᐅᕐᓯᒪᒃᒪᑕ ᑎᕕᖃᕈᒪᓇᑎᒃ 
ᖃᓪᓗᓇᓂᖓᕐᑐᓂᒃ ᒪᕈᕐᓱᕐᖢᑎᒃ ᓂᕈᐊᖃᑦᑕᕐᖢᑎᒃ ᐃᓄᒃᑎᑐᑦ 
ᐱᑕᖃᖏᓐᓂᖓᓄᑦ, ᐅᕙᑦᑎᓄᐊᖓᔪᖃᓚᐅᖏᒻᒪᑦ. ᑭᓯᐊᓂ ᐅᔾᔨᕆᓚᐅᕐᑐᖓ 
ᐊᑖᑕᒐ ᐱᖃᓐᓇᕆᔭᖏᓪᓗ ᐅᑎᕋᖓᒥ ᐊᖑᓇᓱᒋᐊᕐᓯᒪᓚᐅᕐᖢᑎᒃ 



ᐃᒃᓯᕚᖃᑎᒌᒃᖢᑎᒃ ᑏᑐᕐᖢᑎᒃ ᐅᖃᕋᓴᖃᑎᒌᒃᑐᑦ ᐊᖑᓇᓱᒃᓂᕆᖃᐅᔭᕐᒥᓂᒃ. 
ᐃᓱᒪᓕᓚᐅᕋᒪ ᑕᐅᑐᒃᑎᑦᑎᔪᒪᓪᓗᖓ ᐊᖑᓇᓱᒃᑐᓂᒃ ᐅᓂᑲᑐᐃᓐᓇᖏᓪᓗᑎᒃ, 
ᑕᐅᑐᒃᑕᐅᔪᓐᓇᕐᓗᓂ.   

1981−ᒥ ᓂᐅᕈᑎᖃᓚᐅᕋᒪ ᓴᓇᖑᐊᒐᕐᒥᒃ ᐊᒻᒪᓗ ᓂᐅᕕᕈᑎᒋᓪᓗᒋᑦ 
ᑕᕆᔭᐅᓯᐅᕈᑎᒥᒃ ᐊᔾᔨᓕᐅᕈᑎᒥᒃ. ᑕᕆᔭᓕᕋᖓᒃᑭᑦ ᑕᕆᔭᐅᓯᐊᒃᑲ 
ᖃᐅᔨᖃᑦᑕᓚᐅᕐᕋᒪ ᓄᑕᕋᐃᑦ ᐃᒐᓛᒃᑯᑦ ᑕᐅᑐᒃᑐᒃ ᑎᕕᒧᑦ. ᑕᐃᒪᓐᓇᑎᒋ 
ᐱᓪᓚᕆᐅᑎᒋᓚᐅᕐᑐᖅ ᐱᒋᐊᕐᓂᖓᓂ.  

1985−ᒥ, ᐊᖏᕐᑕᐅᔭᕆᐅᓚᐅᕐᑐᖓ ᑮᓇᐅᔭᓂᒃ ᕿᓄᖓᓱᒃᕕᒋᔭᒃᑲ ᑲᓇᑕᒥ 
ᑲᑎᒪᔩᑦ ᑐᓐᓂᖁᑎᖏᓐᓂᒃ ᓴᕿᑦᑎᔪᒪᓪᓗᖓ ᑕᕆᔭᐅᓯᐅᑕᓐᓂᒃ, ᐊᑎᖃᕐᑐᖅ, 
ᐃᓄᐃᑦ ᑕᐅᑐᒃᑕᖓᒍᑦ, ᓄᖃᖓᓚᐅᑲᒃᑎᓪᓗᒍ ᐊᐅᔭᒃᑯᑦ. ᑐᑭᒧᐊᒃᑎᑦᑎᔨᐅᓪᓗᖓ, 
ᐹᓪ ᐋᐸᒃ ᓇᑲᑎᕆᔨᐅᓪᓗᓂ, ᐸᐅᓗᓯ ᖁᓕᑦᑕᓕᒃ ᐃᓕᖁᓯᓕᕆᔨᐅᓪᓗᓂ 
ᐅᖃᓪᓚᒃᑎᐅᓪᓗᓂ, ᐊᒻᒪᓗ ᓄᐊᒪᓐ ᕕᓐ ᐊᔾᔨᓕᐅᕆᔨᐅᓪᓗᓂ. ᑖᒃᑯᐊ ᐃᓱᒪᒃᑯᓐᓄᑦ 
ᐱᒋᐊᕈᑕᐅᓚᐅᕐᑐᑦ.   



ᐃᓄᐃᑦ ᐅᓂᒃᑳᖃᑦᑕᕐᓂᖏᑦ ᓄᑕᖑᕆᐊᒐᒃᓴᐅᕙ? ᓈᓚᒍᓐᓇᕐᐸᕗᑦ ᐃᓐᓇᕆᔭᕗᑦ 
ᐃᓄᔪᓐᓂᓚᐅᖏᓐᓂᖏᓐᓃ? ᐃᓄᓕᒃᓯᔪᓐᓇᕐᐱᑕ ᒪᒃᑯᑐᓂᒃ ᐃᓄᓯᕐᒥᓂᒃ 
ᑭᐱᓯᑦᑕᐃᓕᒪᑎᓪᓗᒋᑦ, ᖁᓕᖏᕐᓱᓪᓗᐊᕐᓗᒍ ᐅᓄᕐᓂᕐᓴᐅᔪᑦ ᑲᓇᑕᒥ? 
ᓴᕿᑎᑦᑎᖃᑦᑕᕈᑦᑕ ᓄᓇᓕᒃᓂ ᑏᕕᒃᑯᑦ ᐃᒡᓗᓕᒃᒥ ᐊᔪᖏᓐᓂᕐᓴᐅᓕᕈᑎᒋᓂᐊᕐᐸ 
ᓄᓇᓕᑦᑎᓐᓄᑦ, ᑐᖓᕕᐅᔪᓄᑦ ᓄᓇᓕᒃᓄᑦ ᐊᒻᒪᓗ ᑲᓇᑕᒧᑦ? ᐃᓂᖃᕐᐱᑕ ᑲᓇᑕᒥ 
ᑕᕆᔭᐅᓯᐅᕐᑕᐅᕙᒃᑐᓂ ᐅᕙᑦᑎᓐᓂᒃ ᑕᑯᔭᑦᑎᓐᓂᒃ ᓴᕿᔮᕐᑎᑦᑎᓇᓱᒋᐊᒃᓵᖅ?    

ᑖᒃᑯᐊ ᑭᐅᓇᓱᒃᖢᒋᑦ ᐊᐱᖁᑕᐅᔪᑦ ᑕᑯᑎᑦᑎᔪᒪᒐᑦᑕ ᖃᓄᕐ ᓯᕗᓕᕗᑦ 
ᐅᒪᓇᓱᐊᕐᐸᓚᐅᕐᒪᖓᑕ ᓄᓇᓕᐅᓪᓗᑎᒃ ᐊᔪᖏᓐᓂᕐᒥᒍᑦ ᐊᑐᕐᖢᑎᒃ 
ᐱᓇᓱᒍᓐᓇᕐᓂᖏᓐᓄᓪᓗ ᑲᐱᐊᓱᖏᓪᖢᑎᒃ, ᐊᒻᒪᓗ ᖃᓄᕐ ᓄᑕᖑᔪᒃᑯᑦ 
ᐅᓂᒃᑳᓕᐊᖑᔪᓐᓇᕐᒪᖓᑕ ᐅᓪᓗᒥ ᐃᑲᔪᑎᒋᓇᓱᒃᓗᒍ ᓄᓇᓕᒋᔭᑦᑎᓐᓄᑦ 
ᐃᓄᔪᓐᓇᐃᓐᓇᖁᓪᓗᒋᑦ ᐊᕋᒍᒃᑲᓐᓂᓄᑦ 1000.

ᐊᑎᕆᔭᕗᑦ ᐃᓱᒪ ᑐᑭᖃᕐᑐᖅ “ᐃᓱᒪᑦᑎᓐᓂᑦᑐᖅ” ᓱᕐᓪᓗ ᐃᓱᒪᒋᓗᒋᑦ ᓴᓇᔭᐅᔪᑦ. 
ᐃᒡᓗᖁᑎᕗᑦ ᕿᑎᐊᓂ ᐃᒡᓗᓕᐅᑦ ᑎᑎᕋᕐᓯᒪᔪᒥᒃ ᐊᖏᔪᒥᒃ ᓴᕿᔭᕐᑐᖃᕐᖢᓂ 
ᑎᑎᕋᕐᓯᒪᔪᖅ ᐃᓱᒪ. ᐃᓱᒪᒋᑦ. ᒪᒃᑯᒃᑐᑦ ᐃᓐᓇᐅᐃᓪᓗ ᐃᖃᓇᐃᔭᖃᑎᒋᒃᓗᑎᒃ 



ᓯᕗᓕᑦᑕ ᖃᐅᔨᒪᓂᖏᑦ ᐱᑕᖃᐃᓐᓇᕐᑎᓐᓇᓱᒃᓗᒋᑦ. ᓴᕿᑦᑎᖃᑦᑕᕐᐅᒍᑦ 
ᐊᑐᕐᑕᐅᖃᑦᑕᕐᓂᑯᓂᒃ ᐱᖁᑎᒋᔭᐅᓚᐅᕐᑐᓂᒃ ᐃᓕᖁᓯᖏᑎᒍᑦ, ᖃᕋᓴᐅᔭᒃᑯᑦ 
ᑕᑯᔭᐅᔪᓐᓇᕐᑐᓂᒃ ᐊᒻᒪᓗ ᐃᖃᓇᐃᔮᒃᓴᐅᔪᓂᒃ ᐱᔭᕆᐊᖃᓪᓚᕆᒃᑎᓪᓗᒋᑦ 
ᑕᐃᒪᐃᓕᐅᕐᑐᓂ. ᑕᕆᔭᐅᓯᐅᕐᓂᕗᑦ ᐱᕕᖃᕐᑎᑦᑎᒃᒪᑦ ᑕᑯᒃᓴᐅᑎᑦᑎᔪᓄᑦ 
ᑕᑯᔭᐅᔪᓐᓇᕐᓯᖁᓪᓗᒋᑦ ᑭᓇᒃᑯᑐᐃᓐᓇᕐᓄᑦ ᖃᐅᔨᒪᔭᑦᑎᓐᓂᒃ ᓇᑭᖔᕐᓂᑦᑎᓐᓂᒃᓗ: 
ᐃᓄᐃᑦ ᐱᔪᓐᓇᕐᐸᓚᐅᕐᑕᖏᓐᓂᒃ ᐊᒻᒪᓗ ᒫᓐᓇ ᐱᔪᓐᓇᕐᓯᔭᑦᑎᓐᓂᒃ.  

 



ᑭᓱᕙ “ᐃᓄᐃᑦ ᐃᓕᖁᓯᖓᒍᑦ ᑕᕆᔭᐅᓯᐅᕐᓂᖅ?” 
  

ᖃᐅᔨᒪᖏᓐᓇᒪ ᐊᓯᖏᓐᓂᒃ ᑕᕆᔭᐅᓯᐅᕆᐊᒃᓴᖅ…. ᐃᒻᒪᖃ ᐱᓕᕆᖃᑦᑕᕐᓯᒪᒍᒪ 
ᐊᓯᒪ ᑕᕆᔭᐅᓯᐊᖏᓐᓂᒃ ᐊᔾᔨᒋᖏᑕᖓᓂᒃ ᐱᓕᕆᓂᖃᕋᔭᕐᑐᖓ. ᐃᓄᐃᑦ 
ᐃᖃᓇᐃᔭᖃᑎᒋᖃᑦᑕᕋᒃᑭᑦ, ᓴᕿᑦᑎᓯᒪᖁᕐᐅᒍᑦ ᑕᕆᔭᐅᓯᐅᕐᓂᕐᒥᒃ ᐅᕙᑦᑎᓐᓄᑦ 
ᓈᒪᒃᑐᒥᒃ.   

ᓯᕗᓪᓕᐅᑎᖃᑦᑕᕐᑕᕗᑦ ᐃᓄᐃᑦ ᑕᑯᑎᑦᑐᒪᓪᓗᑎᒍ. ᐃᓱᒪᐃᓐᓇᖃᑦᑕᕐᑐᖓ, ᖃᓄᕐᓕ 
ᐃᓐᓇᖁᑎᕗᑦ ᐃᓱᒪᒐᔭᕐᒪᖓᑕ,ᖃᓄᕐᓕ ᐱᖃᓐᓇᕆᔭᒃᑲ ᐅᖃᕋᔭᕐᒪᖓᑕ,ᖃᓄᕐᓕ 
ᑭᐅᒐᔭᕐᐸᑦ ᖃᓂᒋᔭᓐᓂ ᐃᒡᓗᖃᐅᕐᑐᑦ ᑕᑯᒍᑎᒃ-ᑖᒃᑯᐊ ᐃᓱᒪᒋᖃᑦᑕᕐᑕᒃᑲ. 
  
ᑕᕆᔭᐅᓯᐅᖃᑦᑕᖏᑦᑐᖓ ᑕᕆᔭᒃᓴᓂᒃ ᑕᑯᓐᓈᕐᑎᑦᑎᖃᑦᑕᕐᑐᓄᑦ, ᐅᕙᓘᓐᓃᑦ 
ᑲᓇᑕᒥ ᐱᕙᓪᓕᐊᔪᓕᕆᔨᐅᔪᓄᑦ, ᑕᕆᔭᐅᓯᐅᖃᑦᑕᕐᑐᖓ ᐃᓄᐃᒃᓄᑦ. 
ᖁᕕᐊᓇᕋᓗᐊᕐᑐᖅ ᐃᓕᓴᕆᔭᐅᓪᓗᓂ ᑭᓯᐊᓂ ᑕᐃᒪᓐᓇ ᑐᕋᒐᖃᖏᑦᑐᒍᑦ.   



ᖃᐅᔨᔭᕆᐅᕐᖢᖓ ᐱᖁᑎᖃᕈᓐᓇᕐᓂᓐᓂᒃ ᑕᕆᔭᐅᓯᐅᕈᑎᓂᒃ 
ᐱᔪᒪᑲᐅᑎᒋᓚᐅᕐᑐᖓ ᖃᓄᕐ ᐊᑐᕈᓐᓇᕐᒪᖓᒃᑭᑦ. ᑭᓱᒥᒃ ᐱᓇᓱᐊᕋᓱᖏᓪᖢᖓ, 
ᐃᓱᒪᑐᐃᓐᓇᓚᐅᕐᑐᖓ ᐱᐅᒋᓪᓗᒋᑦ ᖃᐅᔨᔪᒪᓪᓗᖓ ᖃᓄᐃᓕᐅᓱᖑᒃᒪᖓᑕ.   

ᐱᒋᐊᑐᐃᓐᓇᓚᐅᕐᑐᖓ ᑕᑯᔭᒃᑲ ᐊᔾᔨᓕᐅᕐᐸᓪᓕᐊᓪᓗᒋᑦ. ᐊᑯᓂᐅᓗᒃ 
ᐊᔾᔨᓕᐅᕆᕙᒃᖢᖓ ᑕᕙᓂᑦᑕᐃᓐᓇᖅ, ᑕᐅᑐᒃᐸᓪᓕᐊᑐᐃᓐᓇᕐᖢᖓ. 
ᑐᕋᑎᖃᑦᑕᕐᖢᒋᑦ ᐊᔾᔨᓕᐅᕈᑎᑦ ᑕᑯᔪᒥᓇᕐᑐᒧᑦ, ᖃᐅᔨᒋᐊᑐᐃᓐᓇᕐᖢᖓ 
ᖃᓄᐃᑲᔭᕐᒪᖓᑦ. ᒫᓐᓇᓱᓕ ᑕᐃᒪᐃᖃᑦᑕᕐᐳᖓ. ᐊᔾᔨᓕᐅᕆᖃᑦᑕᕐᐳᖓ 
ᑕᑯᔪᒥᒋᔭᓐᓂᒃ. ᐊᔾᔨᓕᐅᕈᑎᓂᒃ ᓇᒃᓴᐃᓇᐅᔭᕐᑐᖓ ᓇᒧᖓᐅᓂᓕᒫᓐᓂᒃ.   

ᒥᑭᒃᑲᓗᐊᕈᓂ ᐊᔾᔨᓕᐅᕈᑎᑦ, ᐊᖏᒐᓗᐊᕈᓂ, ᐅᕙᓘᓐᓃᑦ ᑎᒍᒥᐊᒐᐅᒍᓗᐊᕈᓂ, 
ᖃᓄᐃᑦᑐᓂᖓ ᐊᑐᓗᐊᖏᑦᑐᖅ, ᐊᔾᔨᓕᐅᕆᑐᐃᓐᓇᕐᓗᓂ ᖃᓄᐃᑦᑐᑐᐃᓐᓇᕐᒥᒃ 
ᐱᓯᒪᒐᓗᐊᕈᕕᑦ ᓇᒦᒃᑲᓗᐊᕈᕕᓪᓘᓐᓃᑦ. 
  



ᑕᕆᔭᐅᓯᐅᖃᑦᑕᕐᑕᕗᑦ ᑕᐅᑐᒃᑐᒧᑦ ᐃᓚᒋᔭᐅᑎᑦᑎᓇᓱᖃᑦᑕᕐᐳᒍᑦ, ᓱᕐᓗ 
ᐊᖑᓇᓱᒃᑎᐅᖃᑕᐅᓪᓗᓂ ᐃᒃᓯᕙᖃᑕᐅᓪᓗᓂ, ᓯᓚᑕᓂᑦ ᑕᐅᑐᖏᑦᑐᑎᑐᑦ. 
ᐊᔾᔨᓕᐅᕈᑎᓪᓗ ᑕᑯᕙᓪᓕᐊᔭᖏᑦ ᐊᒻᒪᓗ ᐃᓚᐅᖃᑕᐅᓪᓗᓂ ᓱᕐᓗ ᐃᓄᒃᑐᑦ.   

ᑕᕆᔭᐅᓯᐅᕈᒪᒍᑦᑕ ᐊᐃᕕᕋᓱᒃᑐᓂᒃ ᕿᓂᔪᓂᒃᓗ ᑕᒪᕐᒥᒃ ᑕᕆᔭᐅᓯᐅᖃᑦᑕᕐᑕᕗᑦ. 
ᐃᓚᐃᓐᓇᖏᓐᓂᒃ ᐊᔾᔨᓕᐅᕆᖃᑦᑕᖏᑦᑐᒍᑦ. ᖃᓄᐃᑦᑐᒐᔭᕐᒪᖓᑦ ᐊᐃᕕᕋᓱᒃᓗᓂ 
ᐃᓱᒪᑦᑎᓐᓂᒃ ᐊᕿᒃᓱᖃᑦᑕᖏᑕᕗᑦ ᑕᑯᒃᓴᐅᑎᑕᐃᓐᓇᕆᖃᑦᑕᑕᕗᑦ.. ᖃᐅᔨᖁᔭᒃᑲ 
ᐃᓄᐃᑦ ᑕᑯᓗᑎᒃ ᖃᓄᕐ ᖃᐅᔨᒪᔭᐅᒃᒪᖓᑕ ᐊᐃᕕᕐᑕᖃᕐᓂᖏᑦ, ᓇᐅᒃᑯᓪᓗ 
ᖁᑭᕆᐊᖃᕐᒪᖓᑕ, ᖃᓄᕐᓗ ᓯᒃᔭᒧᐊᕐᑕᐅᒐᔭᕐᒪᖔᑦ, ᖃᓄᕐ ᓴᓇᒃᓴᕐᑕᐅᒐᔭᕐᒪᖔᑦ, 
ᑭᓱᓪᓗ ᐅᔪᓕᐅᕐᑕᐅᑲᐅᑎᒋᔮᒃᒪᖔᑕ, ᖃᓄᕐᓗ ᕿᒃᓂᔭᐅᓂᐊᕐᑐᑦ 
ᐋᕿᒃᑕᐅᕙᒃᒪᖓᑕ….ᐃᓄᐃᑦ ᐃᓕᖁᔭᒃᑲ ᖃᓄᕐ ᐱᔭᕆᐊᖃᕐᒪᖓᑕ ᑕᐅᑐᒃᓗᑎᒃ 
ᑕᕆᔭᐅᑎᓂᒃ.   



ᑖᓐᓇ ᑕᕙ ᐊᔾᔨᐅᖏᑦᑐᓂᖓ ᐅᔾᔨᕆᓯᒪᔭᕋ ᐊᔾᔨᓕᐅᒐᐃᑦ ᐊᓯᖏᑦᑎᓂ ᐅᕙᒍᓪᓗ 
ᐊᔾᔨᓕᐅᒐᕗᑦ, ᑕᕆᔭᐅᓯᐊᕆᖃᑦᑕᕐᑕᕗᑦ ᑕᑯᒃᓴᐅᓪᓗᑎᒃ ᐃᓕᕕᒋᔪᓐᓇᕐᖢᒋᓪᓗ. 
ᓇᑲᑎᕐᑕᐅᖃᑦᑕᕐᑐᒐᓗᐊᑦ ᑕᑯᔪᒥᓇᕐᑐᑦ ᐋᕿᒃᓱᕐᑕᐅᓪᓗᑎᒃ ᑎᕕᒃᑯᑦ 
ᑕᕆᔭᕈᑎᒃᑯᓪᓗᓐᓂᑦ ᕿᓪᓕᕐᑕᒃᑯᑦ, ᑭᓯᐊᓂ ᑕᑭᓂᖓ ᑕᑯᒃᓴᐅᔪᖅ ᓈᒻᒪᒃᑎᒋᐊᕐᖢᒍ, 
ᐱᔭᕆᕈᓐᓇᕆᐊᑐᐃᓐᓇᕐᓗᒍ ᐃᓱᓕᓪᓗᓂ.   

ᑕᕆᔭᐅᓯᐅᕈᒥᓇᕈᓂ ᐃᓗᓕᖏᑦ ᑕᑯᔪᒥᓇᕐᒥᒃᒪᑕ. ᑕᕆᔭᐅᓯᐊᕗᑦ ᑕᑯᔪᒥᓇᖏᒃᑯᓂ 
ᐊᒻᒪᓗ ᖃᓄᒃᑲᓐᓂᕋᓱᒃᓗᒍ ᑕᑯᔪᒥᓇᕐᓯᑎᓐᓇᓱᒃᑯᓂ ᖃᓄᐃᒻᒪᓪᓕ 
ᑕᕆᓴᐅᓯᐊᕆᕕᐅᒃ?   

ᑕᕆᔭᐅᓯᐅᖃᑎᒋᔭᒃᑯ ᐃᓄᒋᐊᖏᓪᓗᑎᒃ ᐊᒻᒪᓗ ᐃᖃᓇᐃᔭᖃᑎᒋᔭᒃᑲ 
ᖃᐅᔨᒪᑦᑎᐊᕐᓗᒋᑦ ᐊᒻᒪᓗ ᑕᑎᒋᔪᓐᓇᑦᑎᐊᕐᓗᒋᑦ. ᑲᑐᔾᔨᓪᓗᑕ ᐋᕿᒃᓱᐃᖃᑦᑕᕐᑐᒍᑦ 
ᖃᓄᐃᓐᓂᐊᕐᒪᖔᑦᑕ. ᐊᔾᔨᓕᐅᕆᔨᐅᔪᖅ ᖃᓄᐃᓕᒪᓗᓂ ᖃᓄᐃᓕᐅᕆᐊᒃᓴᖅ, 
ᑕᓱᒥᖓᑦᑕᐃᓐᓇᖅ ᑕᑯᔪᐃᓐᓇᐅᓗᑕ, ᐊᒻᒪᓗ ᑭᑭᑦᑎᒍᓂ ᑭᓱᐃᑐᓐᓇᕐᒥᒃ 
ᐅᖃᐅᑎᓪᓗᒍ ᐊᒻᒪᓗ ᑕᕗᖓ ᐊᔾᔨᓕᐅᕆᓕᕐᖢᓂ. ᐃᓱᒪᕐᓱᕐᖢᑕ ᐊᒻᒪᓗ 
ᐃᓕᖁᓯᕐᓱᕐᖢᓂ ᑕᑯᕙᓪᓕᐊᓗᓂ ᐊᒻᒪᓗ ᑕᕆᔭᓯᐅᖃᑦᑕᓗᓂ.  



ᑕᐃᒪᓐᓇᑦᑕᐅᖅ ᐊᖑᓇᓱᒋᐊᕐᓗᓂ ᖃᐅᔨᒪᔭᕐᓂᒃ ᐱᖃᑎᖃᕐᖢᓂ, ᐊᒻᒪᓗ 
ᖃᐅᔨᒪᓪᓗᒋᑦ ᐊᖑᓇᓱᒍᓯᖏᑦ, ᑕᑎᒋᔭᒃᓴᐅᑦᑎᐊᕐᖢᑎᒃᓗ. ᐃᓚᐅᔪᖃᕆᐅᕐᑎᓪᓗᒍ 
ᐃᒃᓯᕙᑲᑕᒃᓂᕐᓴᐅᓪᓗᓂ ᑕᐅᑐᑲᑕᓚᐅᑲᒃᖢᓂ, ᐊᒻᒪᓗ ᐱᔪᓐᓇᕐᓯᖁᔩᒐᖓᒥ 
ᐃᓚᐅᖃᑕᐅᓕᖃᑦᑕᕐᖢᓂ ᐱᓕᕆᖃᑕᐅᓕᕐᖢᓂ. ᐅᖃᐅᔾᔨᕙᖏᓐᓇᕕᑦ 
ᐊᖑᓇᓱᒃᑎᒥᒃ ᑎᒍᓯᖁᓗᒍ ᐅᓈᕐᒥᒃ ᓴᐅᒃᑭᐊᓂᐊᕐᒪᑦ ᐊᐃᕕᕐᒥᒃ, ᑕᐃᒪᓐᓇᑦᑕᐅᖅ 
ᐅᖃᐅᔨᒋᐊᖃᑦᑕᖏᒪᒍᑦ ᑕᕆᔭᐅᓯᐅᖃᑎᒋᔭᑦᑎᓐᓂᒃ.  

  
ᐸᕐᓇᒃᖃᑦᑕᓗᐊᖏᒪᒍᑦ ᐊᔨᓕᐅᕐᑕᐅᓂᐊᕐᑐᓂᒃᓗ ᐋᕿᒃᓱᐃᖃᑕᓗᐊᖏᒪᒍᑦ. 
ᐃᓚᖓᒍᑦ ᑕᐃᒪᐃᖃᑦᑕᕋᓗᐊᕐᑐᒍᑦ ᐊᒃᓱᖁᕐᓇᖑᐊᕐᓂᕆᐊᖓᑕ, ᑭᓯᐊᓂ 
ᐃᓄᑐᐃᓐᓇᐃᑦ ᑕᕆᔭᐅᓯᐅᕐᑕᐅᔪᑦ ᐅᐸᑐᐃᓐᓇᕐᖢᑎᒍ, ᐊᒻᒪᓗ ᑕᕆᔭᐅᓯᐅᓕᕐᓗᒍ 
ᑭᓱᑐᐃᓐᓇᐃᑦ. ᖃᓄᐃᓐᓂᐊᕐᒪᖓᑕ ᐸᕐᓇᐅᑎᒋᔭᒃᓴᐅᖏᒻᒪᑕ ᐃᓚᖏᑦ ᖃᓄᕐᓕ 
ᐸᕐᓇᒃᑲᔭᕐᐱᑕ ᖃᐅᔨᓇᖏᑦᑐᒥᒃ ᐊᐅᓚᑦᑐᓇᖏᑕᑦᑎᓐᓂᒃ?  

ᓯᓚ ᐊᓯᓪᓕᑐᐃᓐᓇᕆᐊᖃᕐᒪ ᐊᓯᐊᓄᐊᕆᐊᖃᓕᕐᓗᓂᓗ, 
ᓇᑦᑎᕐᓯᐊᑐᐃᓐᓴᕆᐊᖃᕐᓗᓂᓗ ᑐᖓᓂ ᐱᓇᓱᓕᕐᓗᒍᓗ ᐊᒻᒪᓗ ᓄᖃᓚᐅᑲᒃᓗᓂ 



ᓂᕆᓇᓱᓚᐅᑲᒃᓗᓂ, ᖃᐅᔨᒪᓇᖏᒻᒪᑕ. ᑕᕆᔭᐅᓯᐊᕆᔭᐃᓐᓇᕆᑐᐃᓐᓇᕐᓗᒋᑦ, 
ᖃᓄᐃᓐᓂᐊᕐᒪᖓᑕ ᖃᐅᔨᓇᓱᒃᓗᓂ.  

ᐃᓄᐃᑦ ᑕᕆᔭᐅᓯᐅᕈᓯᖏᑦ, ᐃᓐᓇᐃᑦ ᐅᐸᖄᖃᑦᑕᕐᑕᕗᑦ. ᐃᓐᓇᐃᑦ ᖃᐅᔨᒪᒃᒪᑕ 
ᑕᕆᔭᐅᓯᐅᕈᒪᔭᑦᑎᓐᓂᒃ. ᖃᐅᔨᒪᖏᑕᑦᑎᓐᓂᒃ ᐱᓇᓱᓕᕋᖓᑦᑕ ᐃᓐᓇᕐᒧᑦ 
ᖃᐅᔨᒋᐊᖃᑦᑕᕐᑐᒍᑦ. ᐅᓂᑲᑐᐃᓐᓇᕐᑐᓂᒃ ᐅᕙᓘᓐᓂᑦ ᐊᒃᓱᕈᖑᐊᕐᑐᓂᒃ, 
ᐃᓚᐅᑎᑦᑏᓐᓇᖃᑦᑕᕐᑐᒍᑦ ᐃᓐᓇᕐᓂᒃ ᐱᒋᐊᕐᓂᖓᓂᒃ ᐃᓱᐊᓄᑦ.   

ᐅᒃᑐᑎᒋᓪᓗᒍ, ᐃᓕᑦᑐᒪᒍᑦᑕ ᐊᓄᓕᐅᕐᓂᕐᒥᒃ, ᖃᐅᔨᒪᒃᒪᑕ ᖃᓄᕐ 
ᓴᓇᔭᕆᐊᖃᕐᒪᖓᑕ ᑭᓱᒥᒃᓗ ᓴᓇᔭᒃᓴᐅᒃᒪᖓᑕ- ᕿᒥᒋᐅᓴᐅᑎᑦ 
ᖃᓄᐃᓕᖓᒃᒪᖓᑕ ᕿᒧᒋᐅᕐᓯᒪᔪᓄᑦ ᖃᓄᐃᓕᖓᒃᒪᖓᑕ. ᐱᑕᖃᕐᒪᑕ ᖃᓄᕐᓕ 
ᓴᓇᔭᐅᕙᒃᒪᖔᑕ. ᖃᐅᔨᒪᒃᒪᑕ, ᑕᐃᒪᓐᓇ ᓯᕗᓪᓕᐅᓪᓗᑎᒃ ᐅᐸᖃᑦᑕᕐᐸᕗᑦ. 
ᐅᕙᓘᓐᓃᑦ ᓴᓇᒃᓴᕆᐊᖃᕈᑦᑕ ᐊᐃᕕᕐᒥᒃ, ᐊᐃᑰᑦ ᐊᖏᔪᐊᓗᒃᒪᑕ ᓴᓇᒃᓴᕋᓱᒃᓗᒍ, 
ᐱᓚᒃᑐᕆᐊᖃᕐᒪᑕ ᒪᐅᓈᕐᓗᒍ. ᖃᐅᔨᒪᒃᒪᑕ ᑕᒪᑐᒥᖓ. ᐅᕙᒍᓪᓕ ᖃᐅᔨᒪᖏᓐᓇᑦᑕ, 
ᓄᑕᕋᐃᑦ ᖃᐅᔨᒪᖏᒻᒪᑕ.   



ᐅᕙᓪᓄᓪᓕ ᐃᓄᐃᑦ ᑕᕆᔭᐅᓯᓕᐅᕈᓯᖏᑦ ᖃᓄᕐ ᑕᕆᔭᐅᓯᐅᖃᑦᑕᕐᒪᖓᑕ 
ᐱᓗᐊᖏᑦᑐᖅ ᑭᓯᐊᓂᓗ ᑭᓱᒥᒃ ᑕᕆᔭᐅᓯᐅᕐᒪᖔᑦᑕ. ᑕᒪᕐᒥᒃ ᑕᕆᔭᐅᓯᐊᕆᓯᒪᔭᒃᑲ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᖃᓯᐅᔾᔨᓯᒪᒃᒪᑕ. ᑕᕆᔭᐅᓯᐅᖃᑦᑕᕐᓯᒪᔪᒍᑦ 
ᐃᓄᒃᓂᒃ ᐊᕋᒍᒐᓴᒃᓄᑦ ᐱᔾᔪᑎᖃᕐᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ.   

ᑕᕆᔭᐅᓯᐅᕐᓂᒃᑯᑦ ᐱᑕᖃᐃᓐᓇᕐᑎᑦᑎᓂᐅᒃᒪᑦ ᓴᕿᔭᕐᑎᑦᑎᓪᓗᓂᓗ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ. ᖃᓄᒃᑲᓐᓂᕐᓕ ᐃᓄᐃᑦ ᖃᐅᔨᓂᐊᕐᒪᑕ ᐃᓕᓐᓂᐊᕐᒪᑕᓗ, 
ᐅᖃᐅᓯᒃᑯᖓᔪᒥᒃ ᐊᐅᓚᓂᖃᕋᑦᑕ, ᐃᓕᖃᑦᑕᕐᑐᒍᑦ ᑕᐅᑐᒃᑕᑦᑎᒍᑦ. ᑕᐃᒪᓐᓇ 
ᐃᓐᓇᕐᒧᐊᖃᑦᑕᕐᐳᒍᑦ ᐊᒻᒪᓗ ᐃᓕᓐᓂᐊᕐᑎᑦᑎᖃᑦᑕᕐᒪᑕ ᒪᒃᑯᒃᑐᓂᒃ ᖃᓄᕐ 
ᐱᔭᕆᐊᖃᕐᒪᖓᑕ, ᐃᓕᓐᓂᐊᕐᑎᑦᑎᑎᓪᓗᒋᑦ ᑕᕆᔭᐅᓯᐊᕆᓪᓗᑎᒍ. ᐃᓐᓇᐃᑦ 
ᐱᓕᕆᑎᓪᓗᒋᑦ ᐊᒻᒪᓗ ᒪᒃᑯᒃᑐᑦ ᐃᑲᔪᕐᖢᑎᒃ ᐃᓕᓐᓂᐊᕐᐸᓪᓕᐊᓪᓗᑎᒃᓗ, 
ᑕᕆᔭᐅᓯᐊᕆᖃᑦᑕᕐᐸᕗᑦ ᑕᐅᑐᒃᑕᐅᓂᐊᕐᒪᑕ. ᑕᐃᒪᐃᓕᐅᖃᑦᑕᕐᐅᒍᑦ.  



ᓄᓇᓕᒃᓂ ᐱᒋᐊᕐᑎᑕᐅᓯᒪᔪᒥ ᑕᕆᔭᐅᓯᐅᕐᓂᖅ   

(ᓴᕿᑕᐅᓂᑰᔪᖅ ᐊᑕᓇᕐᔪᐊᑦ, ᓴᕿᑦᑎᓪᓗᑎᒃ ᑯᔅ ᕼᐊᐅᔅ ᐊᒻᒪᓗ ᐃᓱᒪ, 2002)   

ᑎᑎᕋᕐᑐᖅ ᓄᐊᒪᓐ ᑰᓐ 
  
(ᐱᒋᐊᕐᑎᑦᑎᖃᑕᐅᓯᒪᔪᖅ ᐃᒡᓗᓕᒃ ᐃᓱᒪ ᑕᕆᔭᐅᓯᐅᕐᑎᑦ)   



ᐃᓱᒪᒃᑯᓐᓄᑦ ᑎᓴᒪᒋᔭᐅᕗᖓ ᐊᒻᒪᓗ ᖃᓪᓗᓇᑐᐊᖑᓪᓗᖓ ᑎᒍᒥᐊᕐᑎᐅᖃᑕᐅᔪᓂ. 
ᐃᒡᓗᓕᒃᒧᐊᓚᐅᕐᑐᖓ ᕿᑎᕈᔪᐊᓂ 1980 ᑕᑯᔭᕐᑐᕐᖢᒍ ᓴᖃᓕᐊᓯ ᐊᒻᒪᓗ 
ᐊᐸᒃ, ᑕᑯᓚᐅᕐᓯᒪᒐᒃᑭᑦ ᓯᕗᓕᕐᐸᕐᓯᐅᑎᕈᔪᖏᓐᓂ ᑕᕆᔭᐅᓯᐊᖏᑦ ᒪᓐᑐᕆᐊᒥ. 
ᕿᓂᓚᐅᕋᒪ ᐃᓗᓕᖃᐅᕐᑐᓂᒃ ᐃᖃᓇᐃᔭᕐᕕᒋᔪᓐᓇᕐᑕᓐᓂᒃ ᐱᓪᓚᑕᖑᓂᕐᓴᐅᔪᓂᒃ 
ᐃᒻᒥᓂᒃ ᐱᑎᓐᓂᕐᓴᐅᓇᓱᖏᑦᑐᓂᒃ ᑕᕆᓴᐅᓯᐅᕐᓂᕐᒥᒃ. ᓇᓂᓯᓚᐅᕋᒪ 
ᐊᔾᔨᐸᓗᖏᓐᓂᒃ ᑐᕋᒐᕆᔭᒪ ᑕᑯᖑᐊᕐᓂᕐᒥᒃ ᐃᓕᖁᓯᕗᑦ ᐊᔾᔨᒋᖏᒃᑲᓗᐊᕐᑎᓪᓗᒋᑦ. 
ᓄᓇᖃᓕᓚᐅᕐᑐᖓ ᐊᒻᒪᓗ ᓴᕿᑦᑎᖃᑕᐅᔪᓐᓇᕐᓯᓚᐅᕐᑐᖓ ᐃᓱᒪ ᑕᕆᔭᐅᓯᐅᕐᑎᑦ.   

ᑲᑎᑎᑕᐅᓂᖏᑦ ᓴᓇᐅᒐᓕᕆᓂᖅ ᐊᒻᒪᓗ ᓂᕈᐊᕐᑕᐅᓯᒪᔪᑦ, ᐃᓱᒪᒃᑯᑦ 
ᑕᕆᔭᐅᓯᐅᕐᓂᖏᑦ ᑲᑎᑦᑎᓯᒪᒃᒪᑕ ᐅᓄᕐᑐᓂᒃ ᐊᔾᔨᒌᐸᓗᒃᓂᒃ 
ᓄᑕᖑᔪᒃᑯᑦ. ᓯᕗᓪᓕᕐᒥ, ᐃᓄᐃᑦ ᐅᓂᒃᑳᕈᓯᖏᑦ ᐃᓗᓕᖃᐅᕐᒪᑦ 
ᓱᓕᔪᓂᒃ,ᓱᓕᖏᑦᑐᓂᒃ,ᓴᕿᔮᕐᑎᑦᑎᓂᖏᑦ, ᑭᖑᓂᑦᑎᓐᓂᑦ ᓯᕗᓂᒃᓴᒥᓗ ᐃᓄᐃᑦ 
ᐃᓕᖁᓯᖏᓐᓂᒃ ᐱᑕᖃᐃᓐᓇᕐᑎᑦᑎᔪᑦ ᓴᓇᐅᒐᓕᕆᓂᒃᑯᑦ ᓄᓇᒥᖓᕐᑐᓂᒃ 
ᐃᓄᑎᓪᓗᒋᑦ ᑎᑭᓪᓗᒍ ᖃᕋᓴᐅᔭᕐᑕᖃᖃᑦᑕᓕᕐᑎᓪᓗᒍ. ᑭᖑᓪᓕᕐᒥ, 
ᓄᓇᓕᒃᒧᐊᕐᑕᐅᓂᑯᓪᓗᑎᒃ ᑲᑎᖓᓕᕐᑎᑕᐅᓂᑰᓪᓗᑎᒃ ᓴᓇᐅᒐᓕᕆᓂᕐᒥᒃ 
ᐱᓕᕆᔨᐅᔪᑦ ᐱᓪᓚᑦᑕᖑᔪᓂᒃ ᐊᔾᔨᒋᔭᐅᖏᑦᑐᓂᒃ ᐱᕙᓪᓕᐊᑎᑕᐅᓂᖓ 



ᓇᒃᒥᓂᖅ ᓴᕿᑕᒥᒃᓂᒃ. ᐱᖓᔪᖓᑦ, ᓴᓇᔭᐅᑎᓪᓗᒋᑦ ᑕᕆᔭᐅᓯᐅᕈᑎᑦ ᐊᑭᑭᑦᑐᓂᒃ 
ᓄᖑᐊᓂ 1960 ᐊᔪᕈᓐᓂᕈᑕᐅᓚᐅᕐᒪᑦ ᑭᓇᒃᑯᑐᐃᓐᓇᕐᓄᑦ ᑕᕙᖓ ᐊᒥᐊᓕᒃᑲᓂᑦ 
ᐅᑭᐅᕐᑕᕐᑐᒧᑦ ᐊᑐᕈᓐᓇᕐᓯᓪᓗᑎᒃ ᑎᕕᓂᒃ ᓴᕿᔭᕈᑕᐅᓕᕐᖢᑎᒃ ᓂᕈᐊᕐᑕᐅᓯᒪᔪᑦ 
ᐊᒻᒪᓗ ᐃᓄᓯᖏᓐᓄᑦ ᐊᓯᓪᓕᐅᑎᕙᓪᓕᐊᓪᓗᓂ ᓄᓇᓕᖏᓐᓄᑦ. ᑎᓴᒪᖓᑦ, 
ᐊᕋᒍᑦ 30 ᐊᓂᒍᕐᑎᓪᓗᒋᑦ ᐊᔾᔨᐅᖏᑦᑐᓪᓗᑎᒃ ᓴᕿᔭᕐᑎᑦᑎᖃᑦᑕᕐᓯᒪᓚᐅᕐᖢᑎᒃ 
ᐱᖃᑕᐅᓕᕐᒪᑕ ᑕᕆᔭᐅᓯᐅᕐᓂᕐᒥᒃ ᐱᒋᐊᕐᑎᑕᐅᓯᒪᓂᑯᓪᓗᓂ ᑕᕆᔭᐅᓯᐅᕐᑎᓄᑦ 
ᔮᓐ ᑲᓴᕕᑦᔅ, ᐱᑕ ᕗᐊᑦᑭᓐᔅ ᐊᒻᒪᓗ ᓕᑲᒃ−ᐱᓐᐸᐃᑯ, ᐊᒻᒪᓗ ᑕᒪᖓᑐᐃᓐᓇᕐᓯᒪᔪᑦ 
ᑕᕆᔭᐅᓯᐅᕐᑎᑦ ᓱᕐᓗ ᐊᓐᑦ ᕚᒻ, ᑎᕕᑎᕕ ᐊᒻᒪᓗ ᕕᑎᐅᒍᕋᕝ ᒫᓐᓇ 
ᓴᕿᔭᖃᑦᑕᓕᕐᑐᑦ ᐊᐅᓚᒐᓗᐊᕐᖢᑎᒃ ᑭᓇᐅᔭᒃᑯᕕᒃᓂ ᐱᔪᒥᓴᐅᑕᐅᓪᓗᑎᒃ.   

ᐊᕋᒍᓄᑦ 400−ᓄᑦ ᐃᓄᐃᑦ ᐱᐅᓯᒋᐊᕐᑎᑦᑎᓯᒪᔪᑦ ᐃᑲᔪᕐᑎᒋᒃᓂᒃᑯᑦ 
ᑐᖓᕕᐅᓪᓗᓂ ᓴᓇᖃᑦᑕᕐᑐᓄᑦ ᑕᕆᔭᐅᓯᐅᕐᑐᓄᑦ ᐊᒻᒪᓗ ᐃᓄᓇᓱᐊᕈᑎᓄᑦ, 
ᐊᖏᖃᑎᒋᒃᓯᒪᓂᒃᑯᑦ ᐊᑐᕐᑕᐅᓪᓗᓂ ᐊᒻᒪᓗ ᑲᔪᓯᑎᑕᐅᓪᓗᓂ ᐃᓄᑐᖏᓪᓗᑎᒃ 
ᐊᒻᒪᓗ ᓵᓚᒋᖃᑦᑕᐅᑎᓇᓱᒃᓂᒃᑯᑦ. 



ᑲᑐᔾᔨᓪᓗᑎᒃ ᐃᒡᓗᓕᒃ ᐃᓱᒪ ᑕᕆᔭᐅᓯᐅᕐᑎᑦ ᐱᒋᐊᓚᐅᕐᓯᒪᔪᑦ ᐊᕋᒍᒥ 
ᐱᓕᒻᒪᒃᓴᕐᖢᑎᒃ ᐃᒃᐱᒋᖃᑦᑕᐅᑎᑦᑎᐊᕐᖢᑎᒃ ᓴᕿᔭᕐᑎᑦᑎᓂᒃᑯᑦ 
ᓴᓇᐅᒐᓕᕆᖃᑦᑕᕐᓂᕐᒥᒃ. ᐊᑐᑎᖃᑦᑕᐸᕗᑦ- ᑲᑐᔾᔨᖃᑎᒌᒃᓂᒃᑯᑦ ᐊᐅᓚᓂᖃᕐᖢᑕ− 
ᑕᕆᔭᐅᓯᐅᓕᕋᖓᑦᑕ; ᓄᓇᓕᒃᓂ ᐃᑲᔪᕐᑐᕐᑕᐅᓂᖅ ᐱᒪᐅᑎᑦᑎᓂᕐᓗ 
ᑕᑯᒃᓴᐅᔪᓐᓇᕐᓯᔪᑎᖃᑦᑕᕐᒪᑦ. ᑖᒃᑯᐊ ᐱᐅᓂᖏᑦ ᐊᑐᕐᑕᕗᑦ ᑲᔪᓯᑎᖃᑦᑕᕆᕙᕗᑦ  
ᐃᓕᖁᓯᖃᑎᒋᖏᑕᑦᑎᓐᓄᑦ ᐃᑲᔪᕐᑎᒋᒃᖢᑕ. ᓴᓇᐅᒐᓕᕆᔨᐅᓪᓗᑕ ᑭᖑᓂᑦᑎᓐᓂᑦ 
ᓯᕗᓂᒃᓴᒥᓗ ᑲᑎᑦᑎᓂᕗᑦ ᐱᖓᓱᓕᖓᔪᖅ, ᐊᔾᔨᒋᔭᐅᓇᓂ ᐃᓄᐃᑦ 
ᐃᓕᖁᓯᖏᓐᓄᑦ ᐅᕙᓘᓃᑦ ᒐᕙᒪᒃᑯᑦ ᐃᓕᖁᓯᖏᓐᓄᑦ, ᒪᕈᒃ ᐃᓕᖁᓯᐅᔫᒃ 
ᐊᕕᒃᓯᒪᔪᑦ ᐊᑯᓐᓂᖓᓂᓪᖢᓂ ᑲᐱᐊᓵᕆᓂᒃᑯᑦ ᐊᒻᒪᓗ ᑕᑎᒃᒋᔭᒃᓴᐅᖏᓐᓂᒃᑯᑦ 
ᑕᐃᒪᖓᑦ ᑲᓚᒻᐸᔅ ᐊᒻᒪᓗ ᕗᓗᐱᓱ ᓇᓂᓯᓚᐅᕐᑎᓪᓗᒋᑦ’ ᓄᑕᒥ ᓄᓇᐅᔪᒥᒃ. 
ᐃᓄᐃᑦ ᐱᔪᓐᓇᕐᑕᖏᑦ ᐃᖃᓇᐃᔭᖃᑎᒋᒃᓂᒃᑯᑦ ᑲᑎᑕᐅᓪᓗᑎᒃ ᖃᓪᓗᓈᓂᖓᕐᑐᑦ 
ᐃᓱᒪᒋᔭᐅᔪᑦ ᓄᓇᓕᒃᓂ ᑕᕆᔭᐅᓯᐅᕐᓂᕐᒥᒃ ᓄᑕᖑᔪᒃᑯᑦ ᐃᔾᔪᐊᕐᑕᐅᔪᓐᓇᕐᑐᒃᑯᑦ 
ᑕᕆᔭᐅᓯᐅᕐᑎᓂᒃ ᐊᓯᓪᓖᔪᓐᓇᕐᑐᓂᒃ ᑎᕕᒥᒃ.          



ᓴᕿᑦᑎᓂᕐ ᐃᓱᒪᒋᔭᐅᔪᒥᒃ   

ᐱᑕᖃᐅᕐᒪᑦ ᐅᓂᒃᑳᕐᑐᐊᒐᓚᒃᓂᒃ ᐅᓄᕐᑐᓂ …ᐃᓛᓐᓂᑦ ᐊᖑᓇᓱᒃᖢᑕ, 
ᐅᓂᑳᑲᑕᒃᖢᑕ, ᐊᒻᒪᓗ ᑐᓴᕋᖓᒪ ᓄᑕᒥ ᐅᓂᒃᑳᑕᐅᔪᒥᒃ, ᐃᓱᒪᑕᖃᑦᑕᕐᑐᖓ 
ᑕᕆᔭᐅᓯᐊᑦᑎᐊᕙᐅᒐᔭᕐᓂᖓᓂᒃ. ᐅᑎᕋᖓᒪ ᑎᑎᕋᕐᕕᒃᒧᑦ ᐃᓱᒪᒋᓕᕐᖢᒍ ᐊᒻᒪᓗ 
ᐅᖃᓚᐅᓯᕆᕙᓪᓕᐊᓪᓗᒍ ᐃᖃᓇᐃᔭᖃᑎᒋᔭᓐᓄᑦ ᖃᓄᕐ ᐃᓱᒪᒋᔭᐅᒃᒪᖔᑦ. 
ᐱᒋᐊᕈᑎᖃᖃᑦᑕᕐᑐᖓ ᐱᐅᒋᔭᓐᓂᒃ ᐱᔪᒥᒋᔭᓐᓂᒃ. ᑕᕆᔭᐅᓯᐅᕐᖢᓂ ᐊᑯᓂᐊᓘᕐᒪᑦ.   

ᐱᒋᐊᕐᓂᖓᓂᒃ ᐃᓱᓕᓪᓗᒍ ᐊᕋᒎᒃᓄᑦ ᒪᕈᒃᓄᑦ ᑕᕆᔭᐅᓯᐅᕋᔭᕐᒪᑦ, ᐱᐅᒋᖏᒃᑯᕕᐅᒃ 
ᐱᔪᒥᒋᖏᒃᑯᕕᐅᒃ, ᐊᑯᓂᐊᓗᕋᔭᕐᒪᑕ ᐊᕋᒍᐃᑦ ᒪᕉᒃ. ᐱᐅᒋᓗᒍ ᐱᔪᒥᒋᓗᒍᓗ 
ᐃᖃᓇᐃᔭᕐᓂᐅᖁᔨᖏᒻᒪᑦ, ᐃᓕᑉᐸᓪᓕᐊᔾᔪᑎᒋᓪᓗᒍᓗ ᐊᓕᐊᓇᐃᒋᓪᓗᒍ 
ᖃᓄᒃᑲᓐᓂᕐᓗ ᐃᓕᒃᑲᓐᓂᕈᓐᓇᕐᒪᖔᕐᒪ. ᐊᓕᐊᓇᐃᒻᒪᑦ ᐱᓕᕆᐊᕆᓪᓗᒍ.   



ᐃᑲᔪᑎᖃᐅᕐᖢᓂ ᐱᐅᓂᕐᓴᐅᒃᒪᑦ, ᐅᕙᓗᓐᓂᑦ ᐅᖃᕕᖃᕈᓐᓇᕐᖢᓂ ᐃᓄᒃᓂᒃ 
ᐃᓱᒪᒋᔭᕐᓂᒃ ᖃᓄᕐᓗ ᐃᓱᒪᖃᕐᒪᖓᑕ ᐊᐱᕆᕙᒃᖢᒋᑦ. ᐅᖃᓪᓚᖃᑎᖃᖃᑦᑕᕐᑐᖓ 
ᐃᓄᒃᓂᒃ, ᐃᓚᖏᑦ ᐱᖃᓐᓇᕆᔭᒃᑲ, ᐃᓇᐃᓪᓗ ᐅᖃᓪᓚᒃᕕᒋᖃᑦᑕᕐᑕᒃᑲ. 
ᐅᖃᓪᓚᖃᑎᒋᓪᓗᒋᑦ ᐃᑲᔪᑎᖃᖃᑦᑕᕐᒪᑦ ᐅᕙᓐᓄᑦ ᐃᓱᒪᒋᔭᕋ ᑲᔪᓯᑎᓐᓂᐊᕐᒪᒑᒃᑯ 
ᑕᕆᔭᐅᓯᐊᕆᓂᐊᕐᒪᖔᒃᑯ ᐅᕙᓘᓃᑦ ᐋᒃᑲ.   

ᐃᓛᓐᓂᑦ ᐃᓱᒪᒋᔭᖃᓕᕋᖓ ᐱᔪᒥᓇᕋᓱᒋᓪᓗᒍ ᑭᓯᐊᓂ ᐅᖃᓪᓚᖃᑎᖃᓕᕋᖓᒪ 
ᐱᔪᒥᓇᕈᓐᓂᕐᖢᓂ ᐱᓇᓱᒍᓐᓃᖃᑦᑕᕐᑕᕋ.   

ᐅᓄᕐᑐᓂᒃ ᐃᓱᒪᒋᔭᖃᐅᕐᑐᖓ ᑕᕆᔭᐅᓯᐅᕈᒥᓈᕐᑐᓂᒃ. ᐃᓱᒪᒋᑐᐃᓐᓇᕐᑕᒃᑲ 
ᖃᐅᔨᕙᓪᓕᐊᓗᖓ, ᓈᒻᒪᒃᓯᒃᐸᑦ ᐱᔭᒃᓴᐅᓕᕐᐸᓪᓘᓐᓃᑦ ᑕᕆᔮᒃᓴᐅᓕᕐᓛᕐᓗᑎᒃ.   

ᐅᓂᑲᕐᑐᓂᒃ ᑕᕆᔭᐅᓯᐅᓕᕋᖓᒪ, ᐃᒪᐃᖃᑦᑕᕐᐳᖓ ᐱᔭᕆᐊᑭᑦᑐᒃᑯᑦ, 
ᖃᐅᔨᔪᒪᓪᓗᒋᑦ ᐃᓗᓕᓕᒫᖏᑦ ᐅᖃᐅᓯᐅᔫᑦ. ᓱᕐᓗ ᐅᒃᑐᑎᒋᓪᓗᒍ, 
ᐅᓂᑲᐅᓯᐅᕐᓂᐊᕈᒪ ᓯᑰ ᒥᒃᓵᓄᑦ… ᐱᑕᖃᐃᓐᓇᐅᔭᕐᒪᑦ, 
ᑖᓐᓇᑦᑕᐃᓇᐅᖏᓐᓇᐅᔭᕐᖢᓂᓗ, ᐊᐅᖏᓐᓇᐅᔭᕐᖢᓂᓗ ᐊᕋᒍᑕᒫᑦ. 



ᐃᓐᓇᕐᒧᐊᕋᒪ ᖃᐅᔨᒪᔪᒧᑦ ᐊᒻᒪᓗ ᐊᐱᕆᓪᓗᒋᑦ, ᐊᒻᒪᓗ ᐅᖃᓪᓚᒃᐸᓪᓕᐊᓪᓗᑎᒃ, 
ᖃᐅᔨᔪᒪᓕᕐᐸᓪᓕᐊᓪᓗᓂ. ᖃᐅᔨᔪᒪᓕᕐᖢᓂ ᓇᖏᐊᕐᓇᕐᑐᑦ, ᓇᖏᐊᓇᖏᑦᑐᓪᓗ, 
ᖃᓄᕐᓗ ᓯᑯ ᐊᑐᕐᑕᐅᕙᒃᒪᖔᑦ. ᐅᓂᑲᓂᒃ ᓯᑯ ᒥᒃᓴᓄᑦ ᖃᐅᔨᔪᒪᓕᕐᖢᓂ. ᑖᓐᓇ 
ᐅᒃᑐᑎᑐᐃᓐᓇᕋ…   

ᐅᓂᒃᑳᓕᐊᓕᐅᕈᒪᓪᓗᓂ ᖃᔭᐅᑦ ᒥᒃᓴᓄᑦ, ᖃᐅᔨᔪᒪᒐᔭᕋᕕᑦ ᑭᓇᒃᑯᑦ 
ᖃᔭᓕᐅᓲᖑᖕᒪᖔᑕ ᑭᓇᒃᑯᓪᓗ ᐊᑐᓲᖑᖕᒪᖔᑕ, ᐊᐱᕐᓱᓕᕋᔭᕐᐸᑎᓪᓗ, 
ᖃᔭᓕᐅᕐᒪᕆᓕᕐᓗᑎᓪᓘᓐᓃᑦ.  

ᑕᐃᒪᓐᓇ ᐱᒋᐊᖃᑦᑕᕐᐳᖓ…ᓂᕈᐊᕐᖢᖓ ᑭᓱᓕᕆᓂᕐᒥᒃ ᐱᒋᐊᕐᓂᐊᕐᒪᖔᕐᒪ, 
ᖃᐅᔨᓴᓚᐅᕐᖢᒍ ᑕᕆᔭᐅᓯᐊᕆᓕᕐᖢᒍ, ᐊᒻᒪᓗ ᖃᐅᔨᒋᐊᕐᖢᒍ ᑭᓱᒧᑦ 
ᐊᑐᕐᑕᐅᖃᑦᑕᕐᒪᖔᑦ.   

ᐃᓕᓂᐊᑎᑕᐅᓚᐅᕋᒪ ᐊᕗᓕᑲᒥᐅᑕᓂᒃ ᐆᒪᔪᖏᓐᓂᒃ 
ᐊᖓᓇᓱᓚᐅᕐᓯᒪᔾᔨᐊᖏᑕᓐᓂᒃ ᐃᓄᓯᓕᒫᓐᓂ. ᑭᓯᐊᓂᓕ ᑕᕙᓂ 
ᓄᓇᒋᔭᓐᓂ ᐱᑕᖃᕐᑎᓪᓗᒍ ᐅᒪᔪᓂᒃ: ᓇᑦᑏᑦ,ᐊᐃᕖᑦ,ᑐᒃᑐᐃᑦ,ᓇᓄᐃᑦ, 



ᐊᒪᕈᐃᑦ,ᑎᕆᐊᑦ,ᐊᕕᖓᐃᑦ, ᑎᖕᒥᐊᑦ ᑎᑭᑦᑕᕐᑐᑦ ᐅᐱᖔᒃᑯᑦ, ᒪᓐᓂᓕᐅᕐᐸᒃᖢᑎᒃᓗ. 
ᐊᔾᔨᒋᖏᑦᑐᑦ ᑎᖕᒥᐊᑦ…ᖃᐅᔨᔪᒪᓕᕐᓗᒋᑦ ᑭᓱᒧᑦ ᐊᑐᕐᑕᐅᖃᑦᑕᕐᒪᖓᑕ. ᑕᐃᒪᓐᓇ 
ᑕᕆᔭᐅᓯᐅᖃᑦᑕᕐᐳᖓ, ᖃᐅᔨᔪᒪᔭᒃᑯᑦ ᑕᕆᔭᐅᓯᐅᖃᑦᑕᕐᖢᒋᑦ.  

ᑕᐃᒪᓐᓇ ᐱᖃᑦᑕᕐᐳᖓ, ᓴᕿᑦᑎᓇᓱᖃᑦᑕᕐᐳᖓ ᑕᑯᔭᓐᓂᒃ, ᐊᒻᒪᓗ 
ᑕᐃᒪᐃᓐᓇᓱᒃᓗᓂ ᐅᐸᒃᓯᒪᔭᕆᐊᖃᕐᒪᑕ, ᐅᐸᒍᑎᓗᓂ ᑭᓯᐊᓂ ᖃᐅᔨᔪᒥᓇᕐᑐᓂᒃ 
ᓇᓂᓯᓐᓇᕐᒪᑦ. 
 
ᐊᒻᒪᓗᑦᑕᐅᖅ ᐅᓂᒃᑳᓂᒃ ᐱᓇᓱᒃᓗᓂ, ᐅᐸᒃᓗᓂ ᐃᓐᓇᕐᒥᒃ ᐅᓪᓛᒃᑯᑦ 
ᓯᓂᒃᑐᐃᓐᓇᐅᑎᓪᓗᒋᑦ ᐅᓂᑲᕐᑎᓪᓗᒍᓗ ᑐᓴᕈᒪᔭᕐᓂᒃ. ᐃᓐᓇᐃᑦ 
ᐅᖃᓪᓚᒍᒪᖃᑦᑕᕐᒪᑕ, ᐊᒻᒪᓗ ᐊᐱᕆᓪᓗᒋᑦ, ᐅᓂᑲᓚᐅᕐᖢᑎᒃ 
ᑭᐅᓕᑕᐃᓐᓇᖃᑦᑕᕐᒪᑕ. ᐅᔾᔨᕆᓯᒪᔭᕋ…. ᐅᑕᕿᑐᐃᓐᓇᕐᓗᒍ. ᓇᑲᑎᓕᕈᓂ 
ᑕᕆᔭᐅᓯᐊᕆᓯᒪᔪᖅ ᐃᓚᖓᑐᐃᓐᓇᕐᖢᒍ. ᑕᐃᒪᐃᖃᑦᑕᕐᐳᖓ. ᐱᔭᕆᐊᑭᑦᑐᒃᑯᑦ, 
ᑕᕆᔭᐅᓯᐅᕐᓂᐊᕐᓗᓂ ᐅᓂᑲᒥᒃ ᖃᐅᔨᓇᓱᒋᐊᖃᕐᒪᑦ ᐸᓕᓯᑐᑦ, ᓇᓂᓯᓇᓱᒃᖢᓂ 
ᖃᐅᔨᒪᔾᔪᑕᐅᓂᐊᕐᑐᓂᒃ. ᓱᕐᓗ ᖃᐅᔨᓇᓱᒃᑎᐅᔪᑐᑦ ᐸᓕᓯᑐᑦ.     



ᐱᓪᓚᕆᐅᒃᒥᔪᖅ ᐃᓱᒪᒋᔭᕆᐊᖃᕐᑐᖅ ᐱᒋᐊᕐᓂᖓᓂ ᖃᓄᕐ 
ᑭᓇᐅᔭᕐᑕᕐᓂᐊᕐᒪᖓᕐᐱᑦ ᑕᕆᔭᐅᓯᐊᕆᓂᐊᕐᑕᕐᓄᑦ. ᐱᔭᕐᓂᖏᑦᑐᒃᒪᑦ ᑭᓇᐅᔭᓂᒃ 
ᐱᓇᓱᒃᖢᓂ ᑕᕆᔭᐅᓯᐊᕆᔪᒪᔭᕐᓄᑦ, ᐱᓗᐊᕐᑐᒥᒃ ᐱᒋᐊᓕᓵᕐᖢᓂ.   

ᐊᕋᒎᒐᓴᒃᓄᑦ ᑕᕆᔭᐅᓯᐅᖃᑦᑕᓚᐅᕐᑐᖓ ᓇᖕᒥᓂᖅ ᑕᕆᔭᐅᓯᐅᕈᑎᓐᓄᑦ 
ᐱᔪᒪᓂᑐᐃᓐᓇᓐᓄᑦ. ᓇᒃᓴᑐᐃᓐᓇᕐᖢᒋᑦ ᐊᔾᔨᓕᐅᕈᑎᑦ ᓇᒧᖓᐅᑐᐊᕋᖓᒪ. 
ᑕᕆᔭᐅᓯᐅᕐᐸᒃᖢᒋᑦ ᐊᖑᓇᓱᒋᐊᕐᑕᒃᑲ, ᑕᕆᔭᐅᓯᐅᕐᐊᒃᖢᒋᑦ ᕿᑐᖓᒃᑲ, ᓄᓇᓕᒃᓂ 
ᖃᓄᐃᓕᐅᕐᑐᓂᒃ ᑕᕆᔭᐅᓯᐅᕐᓗᒋᑦ, ᖃᓄᐃᑦᑐᑐᐃᓐᓇᐃᑦ ᐊᓕᐊᓇᐃᒋᔭᒃᑲ 
ᑕᕆᔭᐅᓯᐅᕐᖢᒋᑦ.    

ᐃᓕᑦᑎᓐᓇᕐᑐᖅ ᐅᓄᕐᑐᓂᒃ ᑕᐃᒪᓐᓇ, ᐊᑯᓂᐅᒍᓗᐊᕐᖢᓂ ᐃᓗᐊᕐᓴᕋᓱᒃᖢᓂ 
ᐊᔾᔨᓕᐅᕈᑎᒥᒃ, ᐊᑐᓕᒪᑦᑎᐊᕋᓱᒃᖢᒍ ᐊᒻᒪᓗ ᓇᒧ ᓵᖓᓪᓗᒍ ᐃᓗᐊᓂᕐᓴᐅᒃᒪᖔᑦ 
ᐊᒻᒪᓗ ᖃᐅᒪᓂᖓ ᐊᑐᑦᑎᖃᕋᓱᒃᖢᒍ. ᐊᑯᓂᐅᔪᖅ. ᑕᐃᒪᐃᓕᐅᑲᑕᓲᔭᓚᐅᕐᖢᓂ, 
ᓇᖕᒥᓂᖅ ᐊᔾᔨᓕᐅᕆᖃᑦᑕᓚᐅᕐᖢᓂ, ᑮᓇᐅᔭᓕᐅᕈᑎᒋᓕᑕᐃᓐᓇᕐᖢᒍ. 
ᑕᑯᒃᓴᐅᑎᑦᑎᔪᓐᓇᕐᓯᒍᕕᑦ ᑕᕆᔭᐅᓯᐊᕆᓯᒪᔭᕐᓂᒃ, ᑮᓇᐅᔭᕐᑕᕈᓐᓇᕐᓯᒐᔭᕐᐳᑎ 
ᑕᕆᔭᐅᓯᐅᕈᑎᒃᓴᓂᒃ.  



ᖃᕋᓴᐅᔭᒃᑯᑦ ᖃᐅᔨᒋᐊᕐᕕᖃᓕᕐᖢᓂ ᕿᓂᕐᕕᒃᓴᐅᒃᒪᑦ ᐊᔾᔨᒋᖏᑦᑐᓂᒃ 
ᑮᓇᐅᔭᕐᑖᕕᐅᒧᓐᓴᕐᑐᓂᒃ ᐊᒻᒪᓗ ᓇᑭᑦ ᐱᔪᓐᓇᕐᒪᖔᕐᐱᑦ. ᐅᖃᓪᓚᖃᑎᒋᓗᒋᑦ 
ᕼᐊᒻᓚᒃᑯᓐᓃᑦᑐᑦ ᖃᐅᔨᒪᔭᖃᕐᒪᖓᑕ ᐃᓱᒪᒋᔭᖃᕐᒪᖔᑕ ᐅᕙᓘᓐᓂᑦ ᑕᐃᑲᓂ 
ᐃᑲᔪᕐᑕᐅᔪᓐᓇᕈᕕᑦ ᑎᑎᕋᕋᓱᒃᓗᑎᒃ ᕿᓄᖓᓱᑎᒋᓂᐊᕐᑕᕐᓂᒃ ᑮᓇᐅᔭᓂᒃ.   

ᑮᓇᐅᔭᕐᑕᕋᓱᒃᖢᓂ ᐊᔪᕐᓇᐸᓗᒃᒪᑦ ᐱᔭᕐᓂᖏᒻᒪᑦ, ᑎᑎᕋᕐᕕᒃᓴᐃᑦ ᐅᓄᕐᖢᑎᒃᓗ 
ᐊᒻᒪᓗ ᐃᓗᓕᖃᐅᑦᑎᐊᕆᐊᖃᕐᖢᓂ. ᑎᑎᕋᕆᐊᖃᕐᑐᑦ ᖃᐅᔨᒪᔾᔪᑕᐅᒃᒪᑕ 
ᑐᓂᓯᓇᓱᒃᑐᓄᑦ ᐃᓱᒪᒋᓯᒪᓂᕐᓂᒃ. ᑎᑎᕋᓕᕐᖢᒋᓪᓗ ᐃᓱᒪᒋᓯᒪᔭᑎᑦ 
ᑐᑭᓯᔭᐅᑎᓐᓇᓱᒃᖢᒋᑦ ᖃᓄᐃᑦᑐᒪᓂᕐᓂᒃ.   

ᐅᓄᕐᑐᓂᒃ ᖃᓄᐃᓕᐅᒐᒃᓴᖃᕋᓗᐊᕐᓗᑎᑦ ᑕᕆᔭᐅᓯᐅᕈᒪᓪᓗᓂ 
ᑭᓇᐅᔭᕐᑕᕈᑎᒋᓇᓱᒃᖢᒍ, ᑭᓯᐊᓂ ᖃᐅᔨᑎᓐᓇᓱᒃᓂᕐᓴᐅᓪᓗᒋᑦ ᖃᓄᐃᒻᒪᑦ ᑭᓱ 
ᐱᔾᔪᑎᒋᓪᓗᒍ ᑕᕆᔭᐅᓯᐅᕈᒪᒃᒪᖔᕐᐱᑦ.        

 





ᐊᐱᕐᓱᕐᓂᖅ ᐅᓂᒃᑳᓕᐅᓂᐊᕐᓗᓂ   

ᐅᓂᒃᑳᓕᐅᕋᓱᒃᓗᓂ, ᐃᓄᐃᑦ ᖃᐅᔨᔭᕆᐊᖃᕐᒪᑕ, ᐱᔾᔪᑎᖓᓂᒃ ᖃᓄᐃᒻᒪᑦ 
ᐅᓂᑲᓕᐅᕐᒪᖔᕐᐱᑦ. ᐅᖃᐅᑎᔭᕆᐊᖃᕋᕕᐅᒃ ᐊᐱᕐᓱᕐᑕᐃᑦ ᑕᕆᔭᐅᓯᐊᕆᔭᐃᑦ 
ᑭᓱᒥᒃ ᐱᔾᔪᑎᖃᕐᒪᖔᑦ ᑐᑭᓯᐅᒪᓂᐊᕐᒪᑕ ᐅᓂᒃᑲᓕᕈᓂ ᐅᖃᐅᓯᕆᓕᕈᓂᐅᒃ. 
ᐊᒻᒪᓗ ᐊᑎᓕᕐᑎᓯᒪᓗᒍᓗ ᓴᕿᑕᐅᓂᐊᕐᓂᖓᓂᒃ. ᐱᓪᓚᕆᐅᒃᒥᔪᖅ 
ᐊᖏᖃᑎᒋᒍᑎ ᐊᑎᓕᐅᕈᓂᐅᒃ ᐱᔪᓐᓇᕐᑎᑦᑎᓂᖓᓂᒃ ᐊᑐᕐᑕᐅᔪᓐᓇᕐᓯᓗᑎᒃᓗ 
ᓇᑲᑎᕐᑕᐅᔪᓐᓇᕐᓯᓗᑎᒃᓗ ᐊᔾᔨᓕᐅᒐᐃᑦ ᓂᐱᓕᐅᒐᐃᓪᓗ.   

ᐊᔾᔨᓕᐅᕈᑎ ᐊᒻᒪᓗ ᓂᐱᓕᐅᕐᑎᑦ ᐋᕿᒃᓱᐃᑎᓪᓗᒋᑦ ᐅᖃᓪᓚᖃᑎᒋᕙᒋᖃᑦᑕᕐᑕᕋ 
ᐊᐱᕐᓱᕐᓂᐊᕐᑕᕋ. ᐊᐱᕐᓱᖏᓚᐅᑲᒃᖢᒍ ᐅᖃᕋᓴᖃᑎᒋᑐᐃᓐᓇᓚᐅᑲᒃᓗᒍ. ᐃᓚᖏᑦ 
ᑯᒃᓴᓱᓕᖃᑦᑕᕐᒪᑕ ᐊᔾᔨᓕᐅᕐᑕᐅᓂᐊᕆᐊᒃᓴᖅ, ᓴᐃᒪᑦᑎᐊᖁᓪᓗᒋᑦ.   

ᐊᔾᔨᓕᐅᕈᑎ ᐊᑐᐃᓐᓇᐅᓕᕋᖓᑦ ᕿᕕᐊᕆᐊᖃᖃᑦᑕᕐᑐᖓ ᐊᔾᔨᓕᐅᕈᑎᒧᑦ 



ᖃᓄᕐ ᐊᕙᓗᖓ ᑕᐅᑐᖃᕐᒪᖔᑦ, ᑕᑯᔪᒥᓇᑦᑎᐊᕋᓗᐊᕐᒪᖓᑦ. ᐃᓛᓐᓂᑦ 
ᐃᓱᒪᕐᓱᕐᓇᖃᑦᑕᖏᒻᒪᑦ, ᓱᕐᓗ ᐃᒡᓗᒋᔭᐅᔪᒥ ᐊᔾᔨᓕᐅᕆᓪᓗᓂ ᐱᖁᑎᖃᐅᕐᑎᓪᓗᒋᑦ 
ᐃᓂᒃᓴᖓᓂᒃ ᕿᓂᕐᖢᓂ ᑎᕆᖁᐊᓂᓘᓐᓂᑦ ᖃᐅᒪᓂᐅᔪᒥ. ᐅᔾᔨᕆᓇᓱᖃᑦᑕᕐᑕᕋ 
ᓇᑭᑦ ᖃᐅᔨᒪᓂᕐᒪᖔᑦ, ᐊᔾᔨᓕᐅᕐᑕᐃᑦ ᖃᐅᒪᔪᒦᑦᑎᐊᕆᐊᖃᕐᒪᑦ. ᓯᓚᒥ 
ᐊᐱᕐᓱᕈᒪᓂᕐᓴᐅᖃᑦᑕᕐᑐᖓ ᐊᔪᕐᓇᖏᒃᑳᖓᑦ.  



ᐊᐱᕐᓱᕆᐊᓕᕋᖓᒪ, ᐊᐱᖁᑎᒋᓂᐊᕐᑕᒃᑲ ᒪᓕᖃᑦᑕᕐᑕᒃᑲ, ᐊᐱᕆᕙᒃᖢᖓ 
ᑖᒃᑯᓂᖓᑦᑕᐃᓐᓇᖅ…ᐃᓐᓇᕐᒥᒃ ᐊᐱᕐᓱᕈᒪ ᐃᒪᐃᑦᑐᓂᒃ, ᐊᓯᖓ ᐃᓐᓇᕐ 
ᐊᐱᕐᓱᓕᕐᒥᒐᒃᑯᑦ ᑖᒃᑯᓂᖓᑦᑕᐃᓐᓇᖅ ᐊᐃᕐᓱᕆᓪᓗᒍ. ᐃᓛᓐᓂᑦ 
ᐅᓂᑲᕈᒥᓇᑦᑎᐊᕋᖓᑦ, ᐊᐱᕐᓱᓕᖃᑦᑕᕐᖢᓂ ᐊᓯᐊᕐᔪᖏᓐᓂᒃ. ᓈᒻᒪᒃᑐᖅ 
ᑕᐃᒪᓐᓇ, ᐊᐱᕐᓱᒃᑲᓐᓂᕐᓗᓂ ᐃᓗᓕᖏᓐᓂᒃ ᖃᐅᔨᒃᑲᓐᓂᕋᓱᒃᖢᓂ. ᐃᓗᓕᖏᑦ 
ᖃᐅᔨᔪᒥᓇᕐᒪᑕ, ᑭᐅᑐᐃᓐᓇᑲᑕᓕᕋᖓᑕ ᐊᐱᕆᒋᐊᒃᑲᓐᓂᖃᑦᑕᕐᓗᒋᖅ 
ᐃᓗᓕᖏᓐᓂᒃ ᑭᐅᑎᓐᓇᓱᒃᓗᒍ.  

ᐊᐱᕐᓱᑲᑕᒃᖢᓂ ᑕᖃᓇᕈᓐᓇᕐᑐᖅ. ᐅᔾᔨᕐᓴᑦᑎᐊᖏᓐᓇᕋᓱᒃᖢᓂ ᑭᐅᒪᕙᖏᑦ 
ᐅᖃᓪᓚᒃᑕᖏᓪᓗ, ᐊᒻᒪᓗ ᐊᐱᕆᒃᑲᓐᓂᖃᑦᑕᕐᖢᓂ ᐅᖃᓪᓚᒃᑎᓐᓴᓱᒃᖢᒍ. 
ᐃᓱᒪᒋᔭᕆᐊᖃᖏᑕᑎᑦ ᓱᕐᓗ “ᐅᓪᓗᒥ ᐊᖑᓇᓱᒋᐊᕈᒪᒐᒪ ᑐᐊᕕᓚᐅᕐᕆᑑᖅ” 
ᑕᕙᓂᖃᑎᒋᓗᒋᑦ, ᓈᓚᒃᓗᒋᑦ ᐊᒻᒪᓗ ᑭᐅᒪᕙᒃᓗᒋᓪᓗ. ᓴᕿᒪᒋᐊᕐᓗᑎᑦ, 
ᑯᒃᓴᓱᕈᔪᒃᑯᕕᑦ ᖃᐅᔨᒪᑦᑎᐊᖏᒃᑯᕕᓪᓘᓐᓂᑦ ᐃᓗᐊᕐᓴᕈᓐᓂᕋᔭᕐᒪᑕ. ᓴᐃᒪᓗᑎᑦ 
ᐊᒻᒪᓗ ᐅᖃᓪᓚᖃᑎᒋᑐᐃᓐᓇᕐᓗᒋᑦ.   

ᐅᐸᒍᑎᓕᕋᖓᕕᑦ ᐊᐱᕐᓱᕆᐊᕐᑐᕐᓗᑎᑦ ᐅᓂᑲᕈᒪᔪᓂᒃ, ᐅᖃᓪᓚᒃᕕᐅᓯᑲᓪᓚᒃᑯᕕᑦ, 



ᐅᖃᓪᓚᒃᕕᒋᒃᒥᓗᒋᑦ. ᑭᓇᑐᐃᓐᓇᕐᒥᒃ ᐅᖃᓪᓚᖃᑎᖃᕋᓱᒃᓗᓂ. ᐅᓄᕐᓂᕐᓴᐅᒃᐸᑕ 
ᐊᐱᕐᓱᕐᑕᑎᑦ ᐱᐅᓂᕐᓴᐅᒃᒪᑦ. ᑭᓇᑐᐃᓐᓇᖅ ᐅᖃᓪᓚᒍᒪᒍᓂ, ᐊᔾᔨᓕᐅᕈᑎᑦ 
ᐃᑭᑎᑐᐃᓐᓇᕐᓗᒍ ᐅᖃᓪᓚᒃᕕᒋᓕᕐᓗᒋᑦ. ᐋᕿᒃᓱᕐᓯᒪᖏᒃᑲᓗᐊᕐᓗᓂ 
ᐃᒃᓯᕙᖏᒃᑲᓗᐊᕐᓗᓂᓗ, ᐊᐱᕐᓱᕈᓐᓇᕐᑐᑎᑦ ᖃᖓᑐᐃᓐᓇᖅ ᓴᒥᑐᐃᓐᓇᕐᓗ 
ᐃᑭᑎᑐᐃᓐᓇᕐᓗᒍ ᐊᔾᔨᓕᐅᕈᑎᑦ ᐱᒋᐊᑐᐃᓐᓇᕐᓗᓂ.  

ᐅᓂᒃᑲᓕᐅᕐᓂᐊᕈᕕᑦ ᑕᐃᑯᖓᖃᑎᒋᒋᐊᕐᓗᒋᑦ, ᐊᔾᔨᓕᐅᕐᓗᒋᓪᓗ ᖃᓄᐃᓕᐅᕐᕈᑎᒃ. 
ᐃᓚᒋᓕᐅᑎᑐᐃᓐᓇᕐᓗᒍ ᐊᐱᕐᓱᕐᓂᕆᔭᕐᓄᑦ, ᑕᑯᔪᒥᓇᕐᑐᓄᑦ ᐃᓚᓗᒋᑦ, 
ᑲᔾᔭᕐᓇᕐᑐᓂᒃᓗ…ᑕᐃᒪᓐᓇ ᐱᔭᐅᔪᓐᓇᕐᑐᑦ.   

ᐃᕿᐊᓇᕐᒪᑕ ᑕᐅᑐᒋᐊᖏᑦ ᐅᖃᓪᓚᖑᐊᑐᐃᓐᓇᕐᑐᑦ ᑕᕆᔭᐅᑎᒃᑯᑦ, ᑕᐃᔭᐅᒃᒪᑕ 
ᐅᖃᓪᓚᕐᑐᑦ ᓂᐊᖁᖑᐊᑦ, ᑕᕆᔭᐅᓯᐊᕆᔭᑎᑦ ᐅᖃᓪᓚᒃᑐᑦ ᓂᐊᖁᖑᐊᖑᑎᖏᓪᓗᒋᑦ. 
ᐱᒋᓚᐅᖏᓐᓂᖓᓂ ᐱᔭᕆᕈᓂᓘᓐᓂᑦ ᖃᓄᐃᓕᐅᖑᐊᕐᓗᓂ ᑕᕆᔭᐅᓯᐊᕆᔭᕐᐱᑦ 
ᒥᒃᓴᓄᑦ.  



ᐅᓂᒃᑳᓕᐅᕈᕕᑦ ᑐᒃᑐᐃᑦ ᒥᒃᓴᓄᑦ, ᐊᔾᔨᓕᐅᕐᓯᒪᔪᓂᒃ ᑐᒃᑐᖑᐊᓂᒃ 
ᓴᕿᔮᕐᑎᑦᑎᓗᑎᑦ. ᑐᒃᑐᓕᐊᖃᑕᐅᓇᓱᒃᓗᑎᓪᓘᓐᓃᑦ, ᐅᕙᓘᓃᑦ ᐊᔾᔨᓕᐅᕆᓗᑎᑦ 
ᐊᒥᓕᕆᔪᓂᒃ, ᒥᕐᓱᕐᑐᓂᒃᓘᓃᑦ ᖁᓕᑦᑕᕐᒥᒃ. ᐅᓄᕐᑐᓂᒃ ᐊᔾᔨᓕᐅᒐᖃᕐᓗᑎᑦ 
ᓇᑲᑎᕐᑕᐅᓕᕐᐸᑕ ᐋᕿᒃᓱᕐᑕᐅᓂᐊᕐᒪᑕ. ᐅᓄᕐᑐᓂᒃ ᐊᔾᔨᓕᐅᕐᓯᓯᒪᓗᑎᑦ.    

ᐅᓂᒃᑳᑦᑎᐊᕙᐅᓚᐅᕐᑐᖅ ᓅᑕᐅᔪᕕᓂᕐᓂᒃ ᐱᔾᔪᑎᖃᕐᖢᑕ. ᐅᓂᒃᑳᓕᐊᖑᓚᐅᕐᒪᑕ 
ᐃᓄᐃᑦ ᓅᑕᐅᔪᕕᓂᑦ ᓄᓇᕕᒃᒥᑦ ᑲᓇᑕᐅᑦ ᒐᕙᒪᖏᓐᓄᑦ ᖁᑦᑎᒃᑐᒧᑦ ᒍᓕᓯᕕᐅᒧᑦ.   

ᓅᑕᐅᔪᕕᓂᐅᒃᒪᑕ ᑕᐃᓱᒪᓂ ᐅᓇᑕᓕᒐᓯᒪᑎᓪᓗᒋᑦ ᒐᕙᒪᒃᑯᑦ 
ᐅᖃᕈᓐᓇᓯᓇᓱᒃᖢᑎᒃ ᓇᔪᑎᓚᐅᕐᓂᕐᒥᓂᒃ ᐅᑭᐅᕐᑕᕐᑐᒥ. ᐃᒃᐱᒃᓇᓪᒪᕆᓚᐅᕐᑐᖅ. 
ᕿᐊᔪᖃᖃᑦᑕᕐᖢᓂᓗ, ᐊᔾᔨᓕᐅᕆᔪᕐᓗ ᕿᐊᖃᑕᐅᕙᒃᖢᓂ, ᐊᐅᓚᑦᑎᔨᐅᔪᕐᓗ 
ᕿᐊᖃᑕᐅᕙᒃᖢᓂ.   

ᑕᐃᒪᐃᓯᒪᕗᖓ ᐊᑕᐅᓯᐊᕐᖢᖓ, ᖃᐅᔨᒪᓪᓗᑎᓪᓗ ᐱᐅᓂᖓᓂᒃ. 
ᐃᖃᓇᐃᔭᕐᑎᑎᓪᓗ ᓄᖃᓚᐅᑲᒋᐊᖃᕐᖢᑎᒃ ᐱᐅᓗᐊᕐᓂᖓᓄᑦ.   



ᓅᑕᐅᔪᕕᓃᑦ ᐅᓂᒃᑳᖓ, ᑕᐃᒃᑯᐊ (ᐃᓐᓇᐃᑦ) ᓇᕈᓇᒃᑎᑦᑎᓚᐅᕐᒪᑕ. ᐅᒥᐊᕐᔪᐊᒃᑯᑦ, 
ᖃᓄᕐ ᓯᓂᖃᑦᑕᓚᐅᕐᒪᖓᑕ, ᑭᓱᓂᒃ ᓂᕆᖃᑦᑕᓚᐅᕐᒪᖓᑕ. ᑕᑯᕙᓪᓕᐊᔭᒥᓂᒃᓗ 
ᓄᓇᓂᒃ ᐅᐸᒃᑕᒥᓂᒃ.  

ᓄᓇᕕᒃᒥ, ᐊᒋᓯᒥ ᐊᐅᔭᖓᓂ ᐱᒋᐊᕈᑕᐅᒃᒪᑦ, ᑎᑭᒃᑲᒥᒃ ᑕᐃᑯᖓ (ᐅᑭᐅᕐᑕᕐᑐᒧᑦ), 
ᐊᐱᓯᒪᓕᕐᖢᓂ ᐅᑭᐊᒃᓴᖑᕆᕐᖢᓂᓗ. ᑕᒪᒃᑯᐊ, ᖃᐅᔨᔪᒥᓇᓚᐅᕐᒪᑕ. ᑕᐃᒪᐃᑦᑐᑦ 
ᐅᓂᒃᑳᓕᐊᖑᔪᑦ ᐃᒃᐱᒃᓇᕐᒪᑕ ᐊᐱᕐᓱᑎᑦᑎᐊᕙᐅᓪᓗᑎᒃᓗ.   



ᐊᕿᒃᓱᐃᓂᖅ ᐊᒃᓱᕈᖑᐊᕐᑐᓂᒃ ᐊᔾᔨᓕᐅᕐᑕᐅᓂᐊᕐᑐᓂᒃ ᐃᓄᒃᓂᒃ   

ᐊᔾᔨᓕᐅᕆᖃᑦᑕᖏᓐᓇᑦᑕ ᐃᓄᒃᓂᒃ ᐃᓕᓯᒪᔪᓂ, ᐃᓕᓐᓂᐊᕐᓂᑯᖏᑦᑐᓂᒃ 
ᐊᔾᔨᓕᐅᒐᐅᔭᕆᐊᒃᓴᖅ ᐃᖃᓇᐃᔭᖃᖏᑦᑐᓂᒃ ᐊᔾᔨᐅᒐᐅᓪᓗᑎᒃ. ᑭᓇᑐᐃᓐᓇᖅ 
ᐊᔾᔨᓕᐅᒐᐅᔪᓐᓇᕐᒪᑦ, ᐃᓕᓐᓂᐊᕆᐊᕐᓯᒪᖏᒃᑲᓗᐊᕐᓗᓂ ᐊᔾᔨᓕᐅᒐᐅᔪᓐᓇᕐᒪᑦ 
ᐱᖑᐊᕐᓗᓂ, ᖃᓄᐃᓕᐅᖑᐊᕐᓂᖓ ᒪᓕᒃᒋᐊᖃᑐᐃᓐᓇᕐᒪᑦ, ᑕᐃᒪᐃᓕᐅᕈᓐᓇᕈᕕᑦ 
ᖃᓄᐃᓕᐅᖑᐊᕐᑎᐅᓗᑎᒃ  ᐊᔾᔨᓕᐅᒐᐅᔪᓐᓇᕐᐳᑎᑦ.   

ᐊᔾᔨᓕᐅᕐᓯᖃᑦᑕᕐᑐᒍᑦ ᑕᒪᕐᒥᐸᓗ ᐃᒡᓗᓕᒃᒥᐅᓂᒃ ᐅᓄᕐᓂᕐᓴᐃᑦ 
ᑕᕆᔭᐅᓯᐅᓯᒪᒐᑦᑎᒍ ᐃᒡᓗᓕᒃᒥ. ᐱᒋᐊᖃᑦᑕᕐᓯᒪᒐᓗᐊᕐᑐᒍᑦ ᑲᓇᑕᐅᑦ 
ᓯᓚᑕᓂᑦ ᐊᓯᑦᑎᓐᓂᓘᓃᑦ ᑭᓯᐊᓂ ᑲᔪᓯᑦᑎᐊᖃᑦᑕᕐᓯᒪᖏᒻᒪᑕ 
ᓄᓇᓕᒃᓂᖓᕐᑐᑎᑐᑦ. ᐃᖃᓇᐃᔭᖃᑎᖃᕆᐊᒃᓴᖅ ᖃᐅᔨᒪᔭᓐᓂᒃ ᐱᐅᒋᓂᕐᓴᐅᒐᒃᑯ. 
ᐊᔾᔨᓕᐅᕆᔪᒪᔭᒃᑲ ᓂᕈᐊᓕᕋᖓᒃᑭᑦ ᖃᐅᔨᒪᕙᒌᕐᓗᒋᑦ. ᐊᔾᔨᓕᐅᑕᐅᖁᒐᔭᕐᑕᒃᑲ 
ᐊᖑᓇᓱᒃᑎᑦᑎᐊᕙᐅᒃᐸᑕ ᐊᒻᒪᓗ ᐊᖑᓇᓱᙳᐊᕐᑐᓂᒃ ᐊᔾᔨᓕᐅᕆᔭᕆᐊᖃᕈᒪ 



ᓈᒻᒪᑦᑎᐊᕋᔭᕐᑐᖅ.  ᑭᓇᑐᐃᓐᓇᕐᒥᒃ ᐃᒪᐃᓕᐅᖑᐊᕐᑎᑦᑎᓗᑎᑦ ᐊᔪᖏᑦᑎᐊᕐᓗᑎᒃᓗ 
ᑕᐃᒪᐃᓕᐅᕈᓐᓇᕐᓗᑎᒃ ᑕᐃᒪ ᐱᖑᐊᖏᓚᑦ. ᐅᓄᕐᑐᑦ ᑕᕆᔭᐅᓯᐊᕆᓯᒪᔭᕗᑦ 
ᑕᐃᒪᐃᑦᑐᒃᒪᑕ, ᑎᑎᕋᕐᖢᑎᒍ ᐃᒪᐃᓕᐅᑎᐅᖑᐊᕐᖢᑎᒃ ᑕᕆᔭᐅᓯᐊᖑᓂᐊᕐᑎᓪᓗᒋᑦ 
ᖃᐅᔨᒪᓪᓗᑎᒍ ᐃᒪᐃᓕᐅᕈᓐᓇᕐᓂᖏᓐᓂᒃ. ᐱᔭᕐᓂᕐᓂᕐᓴᐅᖃᑦᑕᕐᑐᖅ 
ᐊᔾᔨᓕᐅᕆᐊᒃᓴᖅ ᐅᒃᐱᒃᓇᕐᓂᕐᓴᐅᓪᓗᑎᒃᓗ ᑕᕆᔭᐅᓯᐊᕗᑦ, ᓱᓕᖏᑦᑐᒥᒃ 
ᑕᕆᔭᐅᑕᐅᒍᓗᐊᕐᑎᓪᓗᒋᑦ, ᐱᓚᑦᑕᖁᔨᓂᕐᓴᐅᒃᒪᑕ, ᐅᓂᑲᓕᐊᖑᖁᔨᓪᓗᑎᒃᓗ.  

ᑕᑯᔪᒥᓇᕐᑐᓂᒃ ᐱᓪᓚᕆᐅᑎᑦᑎᔪᖓ. ᐱᒋᐊᕈᑎᖃᖃᑦᑕᕐᑐᖓ ᓂᕈᐊᕋᓱᒃᖢᖓ 
ᐊᔾᔨᓕᐅᕐᑕᐅᓂᐊᕐᑐᓂᒃ ᑮᓇᖏᑦ ᑕᑯᓪᓗᒋᑦ, ᑕᐅᑦᑐᖏᑦ ᒪᓕᒃᓯᒪᓪᓗᓂ 
ᖃᓄᐃᓕᐅᖑᐊᕐᓂᐊᕐᒪᖓᑕ. ᐃᓚᖏᑦ ᐃᓄᑦᑎᐊᕙᐅᖑᐊᕐᑐᑦ, ᑕᐅᑐᖃᕈᑎᒃ 
ᐃᓄᑦᑎᐊᕙᐅᖑᐊᖏᑦᑐᑎᑐᑦ, ᐃᓄᑦᑎᐊᕙᐅᖑᐊᕈᓐᓂᕐᑎᓪᖢᒋᑦ, 
ᐃᓄᑦᑎᐊᕙᐅᖑᐊᕈᒥᓇᕐᑐᑦ  ᐃᓄᑦᑎᐊᕙᐅᖑᐊᓕᕐᑎᓪᓗᒋᑦ…ᑕᐃᒪᓐᓇ 
ᐱᔭᐅᔪᓐᓇᕐᑐᑦ.



ᕿᓂᖃᑦᑕᕐᐳᑎᑦ ᑭᓇᖏᓐᓂᒃ,ᐊᔾᔨᐅᖏᑦᑐᓂᒃ. ᑕᑯᖑᐊᕋᓱᖃᑦᑕᕆᕙᕗᑦ ᖃᓄᕐ 
ᑕᐅᑦᑐᖃᕐᓂᐊᕐᒪᖓᑦ, ᐊᓐᓄᕋᕐᓯᒪᓗᑎᒃ, ᑐᓐᓂᖃᖑᐊᕐᓗᑎᒃ, ᓄᔭᕐᖁᑐᓗᑎᒃ...
ᑕᑯᖑᐊᕋᓱᒃᖢᒍ ᐊᒻᒪᓗ ᐃᓂᖏᓐᓄᐊᕐᖃᕐᖢᒋᑦ.  

ᐃᑲᔪᕐᓗᒋᑦ ᐱᖑᐊᕐᑎᐅᔪᑦ ᑭᓇᖑᐊᖑᓂᐊᕐᓂᖏᑦ ᒪᓕᒃᓗᒋᑦ ᐱᓪᓚᕆᐅᕗᖅ. 
ᖃᓄᐃᓕᐅᖃᑎᒋᓚᐅᕐᓗᒋᑦ ᑭᓇᖑᐊᖑᑎᓪᓗᒋᑦ ᑕᕙᓂᖐᓐᓇᕐᑎᒋᐊᕐᖢᒍ. 
ᒪᕈᒍᑎᒃ, ᐃᓄᑦᑎᐊᕐᕙᖑᐊᖅ ᐊᒻᒪᓗ ᐃᓄᑦᑎᐊᕙᐅᖑᐊᖏᑦᑐᖅ. ᐃᒪᐃᖃᑦᑕᕐᐳᒍᑦ 
ᐊᑭᕋᕐᑐᕐᑎᒋᖑᐊᕐᒪᑎᒃ. ᐃᓄᑦᑎᐊᕙᐅᖑᐊᖏᑦᑐᑦ ᐃᑲᔪᕐᑎᖃᐅᕐᖢᑎᒃ, 
ᐊᒻᒪᓗ ᐃᓄᑦᑎᐊᕙᐅᖑᐊᕐᑐᑦ ᐃᑲᔪᕐᑎᖃᐅᕐᖢᑎᒃ, ᓵᓚᒋᖃᑦᑕᐅᑎᓇᓱᒃᖢᑎᒃ, 
ᑭᓇᖑᐊᖑᓂᐊᕐᓂᕐᒥᓂᒃ ᓱᖏᐅᑎᓇᓱᒃᖢᑎᒃ. ᑭᓇᖑᐊᖑᖁᔨᒐᑦᑕ ᑖᓐᓇ 
ᑭᓇᖑᐊᖑᓃᑦ ᒪᓕᒃᓗᒍ ᐃᕕᖑᐊᖑᖏᓪᓗᓂ.   

ᑕᕆᔭᐅᓯᐅᓕᕋᖓᑦᑕ ᑕᒃᒫᕐᓯᒪᓚᐅᑲᖃᑦᑕᕐᑐᒍᑦ, ᑕᕙᓂ ᐊᔾᔨᓕᐅᕆᕕᐅᓂᐊᕐᑐᒥ. 
ᐅᑎᓚᐅᑲᖃᑦᑕᖏᑦᑐᒍᑦ ᓄᓇᓕᒃᓄᑦ ᐅᓐᓄᑕᒫᑦ, ᑭᓇᖖᒐᓪᓗᑎᒃ, ᐊᒻᒪᓗ 
ᐃᓄᑦᑎᐊᕙᐅᖑᐊᕐᑐᑦ ᑲᑎᖖᒐᓪᓗᑎᒃ. ᑕᐃᒪᐃᑎᓪᓗᒍ ᑭᓇᖑᐊᖑᓂᖏᑦ 
ᖃᐅᔨᒪᑎᓪᓗᑎᒍ. ᑕᐃᕙᒃᖢᑎᒍᓪᓗ ᑭᓇᖑᐊᖑᓂᓴᒍᑦ ᐊᑎᖑᐊᖓᒍᑦ, 



ᐊᑎᓪᓚᑦᑕᕆᖏᑕᖓᒍᑦ, ᑕᕆᔭᐅᓯᐅᕐᑕᐅᔭᕆᓚᐅᖏᓐᓂᖏᓐᓂ.  

ᑕᐃᒪᐃᑦᑐᓐᓇᕈᑎᒃ ᑕᐅᑐᒃᑐᓄᑦ ᐱᐅᒋᔭᐅᓗᑎᒃ ᕿᒥᒋᔭᐅᓗᑎᒃᓘᓐᓃᑦ. 
ᐱᖖᒍᐊᕐᑎᐅᔪᖅ ᐱᖖᒍᐊᑦᑎᐊᕐᓂᖓᓄᑦ. ᑕᕙᓂ  ᐊᑕᓈᕐᔪᐊᑦ , ᓘᓯ 
ᐳᔭᖑᐊᖑᓪᓗᓂ ᐱᖑᐊᑦᑎᐊᓗᐊᒧᑦ, ᑕᒪᕐᒥᐅᖂᕐᑐᖅ ᐊᕐᓇᐃᑦ ᕿᒥᒍᓱᓚᐅᕐᑐᑦ. 
ᐱᖑᐊᑦᑎᐊᓚᐅᕐᒪᑦ, ᑭᓇᖑᐊᖑᑦᑎᐊᕐᖢᓂ, ᐱᔭᕆᐊᖃᕐᑕᒥᓂᒃ ᐊᑐᕐᖢᓂ. ᑕᐃᒪᓐᓇ 
ᑕᕆᔭᐅᓯᐊᑦᑎᐊᕙᐅᕗᑦ.    

ᐅᖃᓪᓚᒃᕕᒋᔪᓐᓇᕈᒃᑭᑦ ᐊᒻᒪᓗ ᐃᑲᔪᕐᓗᒋᑦ ᑭᓇᖑᐊᖑᓂᐊᕐᓂᖏᓐᓄᑦ, 
ᐃᑲᔪᖃᑦᑕᕐᑕᒃᑲ, ᐃᓛᓐᓂᑦ ᐱᔭᕐᓂᖃᑦᑕᖏᑦᑐᖅ, ᐊᒻᒪᓗ ᑐᑭᒧᐊᒃᑎᑦᑎᔨᐅᓪᓗᓂ 
ᐃᓚᖏᓐᓄᑦ ᐊᑲᐅᒋᔭᐅᓐᓇᖏᑦᑐᖅ ᓂᖓᖃᑦᑕᕐᖢᑎᒃᓗ…ᑭᓯᐊᓂ 
ᖃᓄᐃᓕᕚᓪᓕᕈᑕᐅᖏᒻᒪᑦ…ᑲᔪᓯᒋᐊᖏᓐᓇᕆᐊᕐᓗᒍ ᖃᓄᐃᓕᐅᕋᓱᒃᓂᕆᔭᐃᑦ. ᐃ, 
ᐅᖃᓪᓚᒃᕕᒋᓗᒋᑦ.  

ᐱᖑᐊᕐᑎᐅᓂᐊᕐᑐᒥᒃ ᐃᖃᓇᐃᔭᕐᑎᑦᑎᓕᕋᖓᒪ ᐅᖃᐅᑎᖃᑦᑕᕐᑕᒃᑲ 
ᑭᓇᖑᐊᖑᓂᐊᕐᓂᖏᓐᓂᒃ, ᑕᕆᔭᐅᓯᐅᕐᑕᐅᓗᓂ ᐃᒪᐃᓕᖓᓂᐊᕐᓂᖓᓂᒃ 



ᐊᒻᒪᓗ ᑎᑎᕋᕐᓯᒪᔪᓂᒃ ᒪᓕᒃᓂᐊᕐᑕᖏᓐᓂᒃ ᐊᒻᒪᓗ ᑭᓇᖑᐊᖑᓂᖓᓂᒃ 
ᖃᐅᔨᒪᖁᖃᑦᑕᕐᑕᒃᑲ.  ᐱᖑᐊᕐᒪᑦ ᐃᓕᖁᓯᕆᔭᕐᒥᓂᒃ, ᑕᑯᒃᓴᐅᑎᑦᑎᓪᓗᑎᒃ 
ᐃᓕᖁᓯᕆᔭᕐᒥᓂᒃ, ᖃᐅᔨᒪᖁᖃᑦᑕᕐᑕᒃᑲ ᑭᓇᐅᖑᐊᖑᓂᕐᒥᓂᒃ.  
ᐱᕕᖃᑦᑎᐊᕐᖃᑦᑕᕐᑐᑦ ᑭᓇᖑᐊᖑᓂᕐᒥᓂᒃ ᓱᖏᑎᓇᓱᒃᓗᑎᒃ 
ᐱᓕᒻᒪᒃᓴᕋᓱᒃᓗᑎᒃ, ᑕᑯᒃᓴᐅᖃᑦᑕᕐᑐᑦ ᑭᓇᖑᐊᖑᓂᕐᒥᓂᒃ ᐋᕿᒐᓱᒃᓂᖏᓐᓂᒃ 
ᐃᓛᓐᓂᑦ ᐅᑕᕿᔭᕆᐊᖃᖃᑦᑕᕐᑐᑦ…ᖃᐅᔨᒪᓕᕋᖓᑕ ᑭᓇᖑᐊᖑᓂᕐᒥᓂᒃ 
ᐱᒋᐊᕈᓐᓇᕐᓯᓂᖏᓐᓂᒃ, ᑕᕆᔭᐅᓯᐊᕆᓕᖃᑦᑕᕐᑕᕗᑦ. 
 
ᑕᒪᕐᒥᒃ ᐱᖑᐊᕐᑎᐅᔪᑦ ᐊᖏᕐᓯᒪᔭᕆᐊᖃᕐᑐᑦ, ᐊᖏᕐᓯᒪᓗᑎᒃ ᑭᓇᖑᐊᖑᓂᕐᒥᓂᒃ, 
ᑕᕆᔭᐅᓯᐊᕆᔭᐅᓕᕋᖓᑕᓗ ᑕᕙᓂᖁᖃᑦᑕᕐᑕᕗᑦ. ᐊᑲᐅᖏᔾᔪᑎᖃᓕᕋᖓᑕ 
ᐅᑕᕿᓚᐅᑲᖃᑦᑕᕐᑕᕗᑦ. 



ᐋᕿᒃᓱᐃᓪᓗᓂ ᐃᖃᓇᐃᔭᖃᑎᒋᓂᐊᕐᑕᕐᓂᒃ   

ᐋᕿᒃᓱᐃᓪᓗᓂ ᐃᖃᓇᐃᔭᖃᑎᒋᓂᐊᕐᑕᕐᓂᒃ ᓂᕈᐊᕐᖢᒋᑦ ᐱᓪᓚᕆᐅᔪᖅ. 
ᐊᔾᔨᒋᖏᑦᑐᓂᒃ ᐃᓱᒪᒃᓴᕐᓯᐅᕈᑎᖃᕆᐊᖃᕐᒪᑦ. ᐃᓗᓕᖏᓐᓂᒃ ᐱᑕᖃᕆᐊᓕᒃᓂᒃ 
ᐊᐅᓚᔾᔪᑎᓂᒃ ᑲᔪᓯᑦᑎᐊᕆᐊᖃᕐᒪᑕ, ᐊᒻᒪᓗ ᐱᑦᑎᐊᕐᓯᒪᓗᑎᒃ.   

ᓂᐱᓕᐅᕐᓯᓂᖅ ᐱᓪᓚᕆᐅᓛᖑᔪᖅ. ᐃᓱᒪᒋᕙᖏᓐᓇᑦᑎᒍ ᓂᐱᖃᕐᓂᖓ 
ᑭᓯᐊᓂ ᐱᐅᖏᑎᓪᓗᒍ ᐅᔾᔨᕆᓕᑕᐃᓐᓇᕐᖢᒍ. ᓂᐱᑦᑎᐊᕆᖏᑦᑐᑦ ᐱᐅᖏᒻᒪᑕ, 
ᐊᒻᒪᓗ ᐱᐅᓯᒋᐊᒐᒃᓴᐅᓇᑎᒃ, ᐃᖃᓇᐃᔭᕐᑎᖃᕆᐊᖃᐳᑎᑦ ᖃᐅᔨᒪᑦᑎᐊᕐᑐᓂᒃ 
ᓂᐱᓕᐅᕐᓯᑦᑎᐊᕈᓐᓇᕐᑐᓂᒃ.   

ᑕᕆᔭᐅᓯᐅᕈᓯᕗᑦ, ᐊᔾᔨᓕᐅᕐᕆᒋᔭᕗᑦ ᐃᓂᒋᔭᕗᑦ ᐱᑐᐃᓇᐅᖏᑎᓪᓗᒍ 
ᐊᒃᓱᕈᕐᓇᕐᑎᓪᓗᒍ, ᓇᑲᑎᕆᕕᒃᒥᐅᖏᑦᑐᖅ, ᖃᐅᔨᒪᖏᓐᓇᑦᑕ 
ᖃᓄᐃᓕᖓᓂᐊᕐᓂᖓᓂᒃ. ᐃᖃᓇᐃᔭᖃᑎᖃᕈᒪᖃᑦᑕᕐᑐᖓ 



ᐊᓯᓪᓕᑲᐅᑎᒋᔪᓐᓇᕐᑐᓂᒃ ᐋᕿᒋᐊᑲᐅᑎᒋᔪᓐᓇᕐᑐᓂᒃ ᕿᓚᒻᒥᐅᔪᒃᑯᑦ.  
 
ᒪᓖᓐᓇᕈᓐᓇᖏᓐᓇᑦᑎᒍ ᑎᑎᕋᕐᓯᒪᔪᑦ ᖃᖓᒃᑯᖓᓂᖏᓪᓗ, ᖃᐅᔨᒪᒐᓗᐊᕐᖢᑕ 
ᐃᒪᐃᓕᐅᕆᐊᖃᕐᓂᖏᑦ, ᑭᓯᐊᓂ ᐊᑲᐅᓈᕐᕆᐊᓖᑦ ᐅᓄᕐᒪᑕ ᖃᐅᔨᒪᓇᖏᒻᒪᑦ 
ᖃᓄᐃᓪᓚᑦᑖᕐᒥᓂᐊᕐᒪᖓᑕ. ᐊᐱᕆᔭᐅᒍᒪ “ᖃᖓ ᐊᔾᔨᓕᐅᕆᓂᐊᕐᕋᑦᑕ ᐆᒥᖓ”, 
ᐅᖃᖃᑦᑕᕐᑐᖓ “ᐊᔾᔨᓕᐅᓕᕈᑦᑎᒍ ᑕᐃᒪ ᐊᔾᔨᓕᐅᕐᓂᐊᕐᐸᕗᑦ”.   

ᐃᖃᓇᐃᔭᖃᑎᖃᕈᒪᖃᑦᑕᕐᑐᖓ ᖃᐅᔨᒪᓇᓱᒋᔭᓐᓂᒃ ᐊᔾᔨᓕᐅᕈᓯᑦᑎᓐᓂᒃ, 
ᐃᓚᐅᖃᑕᐅᔪᓐᓇᕐᑐᓂᒃᓗ ᐱᓇᓱᒃᑕᑦᑎᓐᓂᒃ. ᓄᑕᓂᒃ ᐃᓚᐅᔪᖃᓕᕋᖓᑦ 
ᐃᓕᒃᑲᓐᓂᕈᑎᒋᕙᒃᖢᒋᑦ. ᐅᕙᓗᓐᓂᑦ ᐃᓕᓐᓂᐊᕐᑎᑦᑕᕆᐊᖃᕐᖢᑎᒃ. 
ᐃᓕᓐᓂᐊᕐᑎᑦᑎᖃᑦᑕᕐᑐᖓ ᐃᓕᑦᑐᒪᔪᓂᒃ.   

ᐱᔪᓐᓇᕐᓂᓕᒪᒃᑯᑦ ᐃᓄᒃᓂᒃ ᐃᖃᓇᐃᔭᕐᑎᑦᑎᖃᑦᑕᕐᑐᖓ. ᐅᕙᓐᓄᑦ, 
ᐱᓕᕆᐊᕆᔭᑦᑎᓐᓄᓪᓗ, ᐃᖃᓇᐃᔭᕐᑎᑦᑎᐊᕙᐅᓛᖑᖕᒪᑕ. ᖃᐅᔨᒪᓪᓗᑎᒃ 
ᐃᓕᖁᓯᑦᑎᓐᓂᒃ, ᓯᓚᒦᑦᑐᓐᓇᕐᖢᑎᒃ ᖃᓄᐃᓕᖓᒐᓗᐊᕐᐸᑦ ᓯᓚ ᐱᓕᕆᔪᓐᓇᕐᖢᑎᒃ, 
ᖃᐅᔨᒪᓪᓗᑎᒃ ᐃᒪᐃᓕᐅᓱᖑᓂᑦᑎᓐᓂᒃ…ᖃᓄᐃᒻᒪᓪᓕ ᐃᖃᓇᐃᔭᕐᑎᑦᑎᒐᔭᖏᓚᖓ 



ᓄᓇᓕᒃᓂᑦᑐᓂᒃ ᐃᓄᖏᓐᓂᒃ? 

ᐅᓄᖏᑦᑐᑦ ᖃᓪᓗᓈᓂᖓᕐᓯᒪᔪᑦ ᐃᖃᓇᐃᔭᖃᑎᒋᖃᑦᑕᕐᑕᒃᑲ 
ᐱᓕᕆᐊᒃᓴᖃᓕᕋᖓᑕ ᐃᓗᓕᖏᓐᓂᒃ ᐊᐅᓚᓂᖓᓂᒃ ᐱᓗᐊᕐᑐᒥᒃ, ᑭᓯᐊᓂ 
ᐅᓄᕐᓂᕐᓴᐃᑦ ᐱᓕᕆᔭᕗᑦ ᓇᒃᒥᓂᕐ ᐊᐅᓚᑦᑐᓐᓇᕐᑕᕗᑦ.  

ᑕᐃᒪᓐᓇ ᐋᕿᒃᓱᐃᖃᑦᑕᕐᐳᑎᑦ ᐃᖃᓇᐃᔭᖃᑎᒋᓂᐊᕐᑕᕐᓂᒃ, ᐃᖃᓇᐃᔭᖃᑎᒋᓗᒋᑦ 
ᑕᕙᓂᑦᑐᑦ, ᐱᐅᓚᖑᔪᒃᑯᑦ ᐃᖃᓇᐃᔭᕋᓱᒃᓗᓂ. ᓂᕆᐅᒃᓂᖃᖏᓪᓗᓂ ᐅᓄᕐᑐᓂᒃ 
ᐃᓕᓐᓂᐊᕐᓯᒪᔪᓂᒃ ᐃᖃᓇᐃᔭᕐᑎᑦᑎᓂᐊᕆᐊᒃᓴᖅ ᑕᕆᔭᐅᓯᐅᕈᓐᓇᕐᑐᓂᒃ. ᑕᐃᒃᑯᐊ 
ᐃᓕᓐᓂᐊᕐᓯᒪᔪᒐᓗᐊᑦ ᐊᑲᐅᖏᒻᒪᑕ ᐃᓄᐃᑦ ᐃᓕᖁᓯᖏᓐᓂᒃ ᐊᔾᔨᓕᐅᕐᓯᓇᓱᒃᖢᓂ. 
ᖃᖓᑦᑕᐅᑏᓪᓗ ᐊᑭᑐᓗᐊᕐᖢᑎᒃ, ᐊᑭᓕᕐᑕᐅᓂᖏᓪᓗ ᐊᑭᑐᓗᐊᕐᖢᑎᒃ, ᐊᒻᒪᓗ 
ᑭᓇᐅᔭᕐᑕᕋᓱᒃᖢᓂ ᐊᔪᕐᓇᐸᓗᖃᑦᑕᕐᒪᑦ, ᑕᐃᒪᐃᓐᓂᖓᓄᑦ ᐊᑐᓗᐊᖏᓐᓇᓱᒃᓗᓂ 
ᐊᑭᓕᕐᓱᐃᒑᕐᓗᓂ ᓄᓇᓕᒃᒥᐅᑕᐅᔪᓂᒃ ᐃᓄᒃᓂᒃ. 

 



ᑕᐃᒪᓐᓇᑦᑕᐅᖅ ᑕᕆᔭᐅᓯᐅᕐᑐᑦ, ᐅᓄᕐᑐᓂᒃ ᐊᔾᔨᓕᐅᕆᖃᑦᑕᕐᑐᒍᑦ, 
ᐱᔭᒃᓴᖃᐅᕐᖢᑕᓗ ᐅᓄᕐᑐᓂᒃ. ᖃᓪᓗᓇᓂᓕ ᑕᕆᔭᐅᓯᐅᕐᑐᑦ 
ᐅᓇᑕᒃᑐᒃᓴᑎᑐᑦ ᐊᐅᒪᓂᖃᕐᖢᑎᒃ, ᑭᓯᐊᓂᓕ ᒫᓂ ᓇᓕᒧᒌᒃᓂᕐᓴᐅᓪᓗᑎᒃ 
ᐅᖃᓪᓚᖃᑦᑕᐅᑎᓂᕐᓴᐅᓪᓗᑎᒃ. 

ᑭᐅᓗᑎᖃᑦᑕᕐᖢᑕ “ᐅᓇ ᐊᔾᔨᓕᐅᕈᒥᓇᕐᐸ ᐱᐅᓛᖑᕚ?” “ᐋᒃᑲ ᐅᓇᖔᕐ 
ᐱᐅᓂᕐᓴᐅᔪᖅ,” “ ᖃᐅᒃᐸᖑᕐᓯᓚᐅᑲᒃᑕ” ᐊᒻᒪᓗ ᖃᐅᔨᒋᐊᕋᓱᖃᑦᑕᐳᒍᑦ. 
ᐅᔾᔨᕈᓱᐃᓐᓇᕆᐊᕐᖢᑕ ᑲᔪᓯᕙᓪᓕᐊᓂᖓᓂᒃ. ᐱᔾᔪᑎᒋᓪᓗᒍ ᐊᓯᓪᓕᖃᑦᑕᕐᒪᑕ 
ᑭᓱᑐᐃᓐᓇᐃᑦ ᓱᒃᑲᔪᒥᒃ, ᓄᕗᔭᓕᕐᖢᓂ ᐅᕝᕙᓘᓐᓃᑦ ᓯᕿᓂᖅ… 
ᐅᑕᕿᔭᕆᐊᖃᕐᖢᑕ ᓯᕿᓐᓂᓕᕐᓯᓪᓗᑕ.. ᐅᑕᕿᖃᑦᑕᕐᖢᑕᓗ ᐱᕐᓯᕐᑐᒥᒃ 
ᐱᕐᓯᖑᐊᕐᑐᒥᒃ ᐊᔾᔨᓕᐅᕆᓂᐊᕐᑎᓪᓗᑕ… ᐱᕐᓯᓕᕐᓰᓪᓗᑕ.     



ᓯᓚ ᐃᒪᐃᑦᑐᒐᓗᐊᕐᑎᓪᓗᒍ ᑲᔪᓯᒋᐊᖏᓐᓇᕐᖢᓂ ᐊᒻᒪᓗ ᐊᓯᓪᓕᕐᐸᓪᓕᐊᔪᑦ 
ᒪᓕᒃᓗᒋᑦ, ᐊᒻᒪᓗ ᐃᓱᒪᖏᓪᓗᓂ ᖃᓄᐃᓕᖔᖔᕆᐊᖃᕐᒪᖔᑦ, ᑲᔪᓯᒋᐊᕐᓗᓂ 
ᐱᑕᖃᓂᕐᖏᑦ ᒪᓕᒃᓗᒋᑦ. ᐃᒪᐃᓕᐅᖑᐊᕐᑐᓂᒃ ᐊᔾᔨᓕᐅᕆᓗᓂ, ᐱᓯᓕᑳᓪᓚᒃᐸᑦ, 
ᐃᒪᐃᓕᐅᖑᐊᓯᑳᓪᓚᒃᓗᑎᒃ.  

ᑐᑭᒧᐊᒃᑎᑦᑎᔨᐅᓪᓗᓂ, ᑭᔪᒥᒃ ᐱᓇᓱᒃᑕᕐᓂᒃ ᖃᐅᔨᒪᒐᔭᕋᕕᑦ. ᖃᐅᔨᒪᔪᖓ 
ᐃᓄᓪᓗᖓ ᐃᓐᓇᕐᑕᖃᐅᕐᖢᓂᓗ… ᐅᖃᐱᓗᑲᑕᒃᑐᑦ,ᐃᖃᓪᓕᐊᕐᓯᒪᖓᕈᒪᓪᓗᑎᒃ, 
ᑲᔾᔮᕐᓇᕐᑎᓪᓗᒍ ᐅᑕᕿᔭᕆᐊᖃᕐᖢᑎᒃᓗ ᐊᔾᔨᓕᐅᕐᑕᐅᓂᐊᓕᕐᓂᕐᒥᓂᒃ… 
ᖃᐅᔨᒪᔪᖓ ᐅᖃᐱᓗᖃᑦᑕᕐᓂᖏᓐᓂᒃ, ᑭᓯᐊᓂ ᐱᓕᕆᐊᒃᓴᕗᑦ ᑲᔪᓯᑎᓐᓇᓱᒃᑲᑦᑎᒍ.    

ᐃᓛᓐᓂᑦ ᐅᕙᑦᑎᓐᓄᑦ… ᑐᑭᒧᐊᒃᑎᑦᑎᔨᐅᓪᓗᓂ ᐊᔾᔨᓕᐅᕈᑎᑦ, ᓂᐱᓕᐅᕐᑐᓪᓗ, 
ᐊᑕᐅᑎᒃᑯᑦ ᓱᑲᓕᓪᓗᑎᒃ ᐊᐅᓚᓂᖃᕐᒪᑕ, ᐱᔭᕆᕋᓱᒃᓗᒍ ᑕᕆᔭᐅᓯᐊᖑᔪᖅ, ᒪᐅᖓ 
ᓵᖓᓂᖓ ᐋᕿᒃᒐᓱᒃᖢᒍ, ᐃᒪᖏᓪᓗ ᐅᑕᕿᔪᑦ ᑕᕆᔭᐅᓯᐅᕐᑕᐅᓂᐊᕐᓂᕐᒥᓂᒃ…
ᐅᕙᑦᑎᓐᓄᑦ ᓱᑲᔪᒐᓗᐊᖅ ᑭᓯᐊᓂ ᐅᑕᕿᔪᓄᑦ ᐊᑯᓂᒍᓱᒃᓇᕐᑐᖅ, 
ᖃᐅᔨᒪᕙᒋᕆᐊᖃᕐᖢᑎᒃᓗ ᓯᕗᓂᐊᓂᑦ, ᐅᑕᕿᔭᕆᐊᖃᕐᓂᐊᕐᓂᖏᓐᓂᒃ, 
ᐅᑕᕿᓗᑎᒃ ᐅᑕᕿᒃᑲᓐᓂᕐᓗᑎᒃᓗ.     



ᐅᑕᕿᔭᕆᐊᖃᕐᒪᑕ ᑕᐃᒪᐃᑦᑐᓕᕆᔨᐅᓪᓗᓂ, ᑭᓇᐅᖑᐊᕐᓃᑦ ᒪᓕᒃᓗᒍ 
ᑕᕆᔭᐅᓯᐅᕐᑕᐅᔪᒥ. ᑕᒪᕐᒥᒃ ᖃᓄᐃᓕᐅᖑᐊᕐᑐᓂ ᑕᑯᒃᓴᐅᔪᐃᓐᓇᐅᔪᓐᓇᖏᒻᒪᑕ, 
ᐅᓄᕐᑐᑦ ᐊᔾᔨᓕᐅᕈᑎᐅᑦ ᓈᓚᒃᓃᑦᑐᐃᓐᓇᐅᔪᓐᓇᖏᒻᒪᑕ. ᐱᐅᓂᕐᓴᐅᒃᒪᑦ 
ᐅᓄᖏᓐᓂᕐᓴᐅᒍᑎ ᐊᔾᔨᓕᐅᕈᑎᐅᑦ ᖃᓂᒋᔭᓃᑦᑐᑦ, ᐊᒃᕕᐊᖏᓐᓂᕐᓴᐅᓗᑎᒃᓗ 
ᖃᓄᐃᓕᑎᑦᑎᑐᐃᓐᓇᕆᐊᖃᕐᒪᑕ. ᐱᓕᕆᔨᐅᔪᑦ ᐱᓕᕆᐊᒃᓴᒥᒃᓂᒃ 
ᖃᐅᔨᒪᑦᑎᐊᕆᐊᖃᕐᒪᑕ.  



ᓇᑲᑎᕆᓂᖅ   

ᓇᑲᑎᕆᓪᓗᓂ ᐊᓕᐊᓇᐃᑦᑐᖅ, ᖁᕕᐊᓇᕐᖢᓂᓗ. ᐊᔾᔨᓕᐅᕆᑲᑕᓚᐅᕐᖢᓂ 
ᐅᓄᕐᑐᐃᕐᓱᕐᖢᓂ ᐱᓕᕆᓪᒪᕆᓚᐅᕐᖢᓂ ᐊᓱᐃᓚᒃ ᒫᓐᓇ ᑕᑯᔪᓐᓇᕐᓯᓪᓗᒋᑦ 
ᖃᓄᐃᓕᖓᓂᐊᕐᒪᖔᑦ ᑕᕆᔭᐅᓯᐊᖑᔪᖅ. ᐱᖑᐊᕆᑐᐃᓐᓇᓚᐅᑲᒃᓗᒍ. 
ᒫᓐᓇ ᑕᐃᒪᐃᑦᑐᓐᓇᕐᓯᒐᑦᑕ. ᐱᒋᐊᓕᓵᕐᖢᑕ, ᑕᐃᒪᐃᑦᑐᓐᓇᓚᐅᖏᓐᓇᑦᑕ. 
ᓂᐱᒃᓴᒧᑦ ᐊᔾᔨᓕᐅᕆᕙᓚᐅᕋᑦᑕ, ᓇᑲᑎᕐᖢᒍ, ᑕᒻᒪᕆᐊᖃᖏᓪᖢᑕᓗ, 
ᐱᒋᐊᒃᑲᓐᓂᕆᐊᖃᕋᔭᕐᓂᖓᓄᑦ. ᑕᐃᒪᐃᖃᑦᑕᓚᐅᕐᑐᒍᑦ.  

ᐅᓂᒃᑳᖓ ᖃᐅᔨᒪᒐᑦᑎᒍ, ᐅᓂᒃᑳᖓ ᑕᑯᒃᓴᐅᓕᕐᑎᓐᓇᓱᒃᑲᑦᑎᒍ. ᑭᓇ 
ᐅᓂᑳᕐᐸ? ᐊᑕᐅᓯᕐ ᐅᓂᒃᑳᕐᖢᓂ, ᑕᓱᒥᖓᑦᑕᐃᓐᓇᖅ ᐅᓂᑳᕐᖢᓂ ᑭᓯᐊᓂ 
ᐃᓱᒪᒋᔭᖓ ᐋᔾᔨᒋᖏᓪᖢᓂᐅᒃ, ᐊᒻᒪᓗ ᐃᓱᒪᒋᔭᖓᒍᑦ ᐅᓂᒃᑳᖓᕆᓪᓗᓂᐅᒃ. 
ᐱᒋᐊᑐᐃᓐᓇᕐᖢᓂ…ᐃᓚᐅᓕᕐᑎᑕᐅᓪᓗᑎᒃ ᐅᓂᒃᑳᖓᓄᑦ…   



ᐱᓕᕆᐊᒃᓴᖃᕋᕕᑦ ᑲᔪᖏᕐᓴᕐᓗᒍ ᐅᓂᒃᑳᖓ… ᐱᔾᔪᑎᒋᓪᓗᒍ ᐅᓄᕐᑐᓂᒃ 
ᐅᓂᒃᑳᕐᒪᑕ ᐊᓯᖏᓐᓂᒃ, ᓇᒃᒥᓂᕐᓗ ᐅᓂᒃᑳᕐᖃᕐᖢᑎᑦ, ᐅᓂᑲᖑᔪᑦ ᐱᔪᒪᔭᑎᑦ 
ᓴᕿᑎᑉᐸᓪᓕᐊᓪᓗᒋᑦ. ᐱᓕᕆᐊᒃᓴᖃᕋᕕᑦ ᓇᑲᑎᕆᔨᐅᓪᓗᑎᑦ ᑐᑭᓯᓇᕐᓯᑎᒋᐊᕐᓗᒍ. 
ᐱᔭᕆᑐᕙᒃᖢᓂᓗ ᐱᓇᓱᒃᖢᒍ ᐱᓗᐊᕐᑐᒥᒃ ᐅᓂᑲᕐᑕᐅᔪᖅ ᐃᓗᓕᖃᐅᕐᑎᓪᓗᒍ 
ᐊᔾᔨᒋᖏᑦᑐᑦ ᐃᓚᖃᓯᐅᑎᓯᒪᑎᓪᓗᒋᑦ ᐊᔾᔨᒋᖏᑦᑐᒃᑯᑦ ᐅᓂᑲᖑᑎᓪᓗᒍ.   

ᐱᓕᕆᐊᒃᓴᖃᕐᐳᑎᓪᓕ ᑐᑭᒧᐊᒃᑎᑦᑎᔨᐅᓪᓗᑎᑦ, ᓇᑲᑎᕆᔨᐅᓪᓗᑎᓪᓗ, 
ᐃᖃᓇᐃᔭᖃᑎᒌᒃᓗᓯ ᐱᐅᒪᖑᔪᒃᑯᑦ ᐅᓂᕐᑳᕐᑕᐅᔪᖅ ᓴᕿᓇᓱᒃᓗᒍ. ᐃᓛᓐᓂᑦ 
ᐅᓂᑳᕐᑕᐅᔪᖅ ᐊᓯᓪᓕᖃᑦᑕᕐᒪᑦ ᑕᕆᔭᐅᓯᐅᕐᐸᓪᓕᐊᓪᓗᒍ. ᐱᒋᐊᕐᓂᖓᓂ 
ᑕᕆᔭᐅᓯᐅᓕᕐᓗᓂ ᐃᓱᒪᒋᓚᐅᕈᓗᐊᕐᓗᒍ ᐃᒪᐃᓕᖓᓂᐊᕐᓂᖓᓂᒃ, ᖃᐅᔨᓪᓗᒍ 
ᐃᒪᐃᑦᑐᓕᕆᓂᐊᕐᓂᖓᓂᒃ, ᑭᓯᐊᓂ ᐱᒋᐊᓕᕋᕕᐅᒃ ᐊᐱᕐᓱᑲᑕᓕᕋᕕᓪᓗ ᐃᓄᒃᓂᒃ 
ᐊᒻᒪᓗ ᐅᓂᑲᓕᐊᕆᔪᒪᓕᕐᐸᓪᓕᐊᓪᓗᒍ. ᖃᓄᐃᖏᑦᑐᖅ ᐊᓯᓪᓕᕋᓗᐊᕐᓗᒍ 
ᐅᓂᑲᓕᐊᕆᔭᐃᑦ.  



ᓇᑲᑎᕆᔨᐅᓪᓗᓂ ᖃᐅᔨᒪᔭᕆᐊᖃᕐᑕᐃᑦ ᑕᕆᔭᐅᓯᐊᖑᓯᒪᔪᑦ. 
ᓇᑲᑎᕆᑦᑎᐊᕈᓐᓇᖏᑦᑐᑎᑦ ᖃᐅᔨᒪᑦᑎᐊᖏᒃᑯᕕᐅᒃ ᑕᕆᔭᐅᓯᐊᖑᔪᖅ. 
ᐅᓂᑲᕐᑕᐅᔪᓂᒃ ᐊᔾᔨᓕᐅᕆᓪᓗᓂ ᐅᓄᕐᑐᓂᒃ ᐊᔾᔨᓕᐅᕆᔪᓐᓇᕐᑐᑎᑦ. 
ᐊᔾᔨᓕᐅᕆᖃᑦᑕᕈᕕᑦ ᐅᕙᑦᑎᑐᑦ ᒪᕈᒐᔭᕐᒪᑎᒃ ᐊᔾᔨᓕᐅᕈᑏᒃ ᐱᓇᓱᐊᕈᓯᒐᓴᒃᓄᑦ, 
ᐊᔾᔨᐅᕈᓐᓇᕐᑐᓕᒪᓂᒃ ᐊᔾᔨᓕᐅᕆᓪᓗᓂ.   

ᑕᐃᒪᐃᑦᑐᒪᕗᑎᑦ, ᐅᓄᕐᑐᓂᒃ ᐊᔾᔨᓕᐅᕆᓯᒪᓗᑎᑦ, 
ᓂᕈᐊᕐᕕᖃᕈᓐᓇᕐᓂᕐᓴᐅᓂᐊᕋᕕᑦ. ᐊᔾᔨᓕᐅᕆᔨᐅᔪᑦ ᐅᓗᕆᐊᓇᖏᑦᑐᑐᐊᓂᒃ 
ᐊᔾᔨᓕᐅᕆᖃᑦᑕᖁᖏᑕᕗᑦ ᖃᐅᔨᒪᓇᑦᑎᐊᖏᑦᑐᒦᖃᑦᑕᕐᓗᓂ,ᖃᐅᔨᒪᓗᓂ 
ᐊᖏᓂᕐᓴᐅᔪᑦ 95−ᐳᓴᖏᑦ ᓴᕿᑎᑕᐅᔾᔨᐊᖏᓐᓂᖏᓐᓂᒃ ᖃᓄᐃᖏᑦᑐᖅ 
ᑕᐃᒪᓐᓇ. ᐱᐅᒋᓂᕐᓴᐅᔭᕋ ᐊᔾᔨᐅᖏᑦᑐᓂᒃ ᑕᑯᔪᒥᓇᕐᑐᓂᒃ ᐅᓗᕆᐊᓇᕐᑐᓂᒃᓘᓐᓃᑦ 
ᐊᔾᔨᓕᐅᕆᓇᓱᒃᓗᓂ ᑕᒻᒪᕈᓂ, ᐱᒋᐊᖏᑦᑎᐊᒪᕆᒃᑐᒥᑦ ᐅᓗᕆᐊᓇᕐᑐᓂᒃ 
ᐱᐅᖏᓐᓂᕐᓴᐅᕗᖅ ᐊᔾᔨᓕᐅᕆᑦᑎᐊᕐᓯᒪᔪᒥᑦ.     



ᓇᑲᑎᕆᔨᐅᓪᓗᓂ ᐱᒋᐊᕐᑯᒋᓕᕐᓗᒋᑦ ᑕᐃᒃᑯᐊ ᐊᔾᔨᓕᐅᑦᑎᐊᕐᓯᒪᔪᑦ ᐊᔾᔨᐅᖏᑦᑐᑦ. 
ᖃᓄᐃᑦᑑᓂ ᐊᓪᔨᓕᐅᕐᑕᐅᔪᖅ ᐊᑐᖏᑦᑐᖅ, ᐊᔾᔨᐅᖏᑦᑑᒃᐸᑦ ᑕᑯᔪᒥᓇᕐᐸᑦ 
ᐃᓚᓕᐅᑎᓇᓱᒃᓗᒍ ᑕᕆᔭᒃᓴᒧᑦ. ᑕᐃᒪᓐᓇ ᐱᖃᑦᑕᕐᐳᖓ, ᓇᑲᑎᕆᔨᐅᔪᖅ 
ᑕᑯᑎᑦᑎᓪᓗᓂ ᐱᐅᓚᖑᔪᓂᒃ ᐊᔾᔨᓕᐅᕐᑕᐅᓯᒪᔪᓂᒃ, ᑖᒃᑯᐊ ᐱᒋᐊᕐᕕᒋᖃᑦᑕᕐᑕᒃᑲ 
ᑐᖓᕕᒋᓪᓗᒋᑦ. ᐃᓛᕐᑐᓕᕐᓗᒍ ᐋᕿᒃᓱᐃᕕᒋᓪᓗᒍ. 
  
ᒫᓐᓇᓕ ᐱᔭᕆᐊᑭᓐᓂᕐᓴᐅᓕᕐᑐᖅ.  ᖃᕋᓴᐅᔭᒃᑰᖓᓕᕐᒪᑕ ᓇᕿᑦᑎᑐᐃᓐᓇᕐᓗᓂ 
ᐅᖓᓯᓕᒋᕐᑎᒐᒃᓴᐅᓕᕐᒪᑕ ᐱᔪᒪᔭᐃᑦ ᒪᓕᒃᓗᒍ. ᓂᐱᒃᓴᐅᑎᓪᓗᒋᑦ 
ᑕᐃᒪᐃᑕᒃᓴᐅᓚᐅᖏᒻᒪᑦ, ᐱᒋᐊᒃᑲᓐᓂᕆᐊᖃᖃᑦᑕᓚᐅᕐᒪᑕ, ᒫᓐᓇᓕ 
ᐱᒋᐊᒃᑲᓐᓂᕆᐊᖃᕐᓂᑐᐊᖏᑦ ᐋᕿᒍᓐᓇᕐᓯᒃᒪᑕ. ᓇᑲᑕᓚᐅᑲᒃᖢᒋᑦ ᐃᓱᐊᓃᑦᑐᑦ, 
ᐱᒋᐊᕐᓂᖓᓃᑦᑐᑦ ᐱᒋᐊᓕᑕᐃᓐᓇᕐᖢᒋᑦ ᐊᓱᐃᓛᒃ ᕿᑎᐊᓃᑦᑐᑦ ᐱᒋᐊᓕᕐᓗᒋᑦ, 
ᖃᓄᑐᐃᓐᓇᕐ ᐱᔪᒪᒍᕕᑦ, ᖃᓄᑐᐃᓐᓇᖅ ᐱᔭᒃᓴᐅᓂᖓ ᒪᓕᒃᓗᒍ..  



ᓇᑲᑎᕆᓪᓗᓂ ᐊᐅᓪᓗᔾᔨᓚᐅᑲᒃᖢᓂ ᐱᓕᕆᓪᓚᕆᓚᐅᑲᒃᖢᒍ , 
ᓄᖃᖓᓚᐅᑲᒃᐸᒃᖢᓂ. ᓇᑲᑎᕆᓕᕋᖓᒪ ᓇᑲᑎᕆᔨᒃ ᐱᖃᑎᖃᕐᖢᖓ, 
ᐱᒋᐊᕈᒪᖃᑦᑕᕐᑐᖓ. ᑭᐅᑕᐃᓕᒪᓕᕐᐸᒃᓗᒋᑦ ᐅᖃᓚᐅᑎᑦ, ᒪᑐᔾᔪᑎᓪᓗᑕᓗ, 
ᓇᑲᑎᕆᕙᒃᖢᑕ ᐅᐃᒫᓴᕐᑕᐅᓇᑕ ᐊᑯᓂᐅᕙᒃᖢᓂ ᐃᓛᓐᓂᑦ. ᑕᐃᒪᓐᓇ ᐅᕙᓐᓄᑦ 
ᐊᑲᐅᔪᖅ.     

ᐱᒋᐊᕈᒪᔭᕆᐊᖃᕐᑕᐃᑦ ᓇᑲᑎᕆᓗᓂ. ᐱᓇᓱᐊᕈᓯᒐᓚᒃᓂᒃ ᓇᑲᑎᕆᑐᐃᓐᓴᓚᐅᕐᖢᑕ, 
ᐅᓂᒃᑳᓪᓗᐊᑕ ᐱᓚᐅᑲᒃᓗᒍ, ᐃᓗᓕᖏᑦ ᓱᖁᑎᒋᖏᓚᐅᑲᒃᓗᒋᑦ, 
ᐱᖢᐊᕐᓂᑐᐃᓐᓇᖏᑦ ᐱᓚᐅᑲᒃᓗᒋᑦ. ᓄᖃᖓᓚᐅᑲᓕᕐᓗᓂ, ᐊᓯᖏᓐᓂᒃ 
ᐱᓕᕆᓚᐅᑲᒃᓗᓂ ᐅᕙᓘᓐᓃᑦ ᓯᓚᒦᓚᐅᑲᒃᓗᓂ ᐃᒃᓯᕚᓚᐅᑲᒃᓗᓂ. 
ᐱᒋᐊᒃᑲᓐᓂᕐᓕᕐᓗᓂ ᑕᑯᑦᑎᐊᒃᑲᓂᕈᓐᓇᕐᓯᓗᓂ, ᐊᔾᔨᒌᖕᖏᑕᖓᓂ 
ᑕᐅᑐᓯᑳᓪᓚᒃᓗᓂ, ᐃᓚᖏᑦ ᐅᔾᔨᕐᓇᕐᓯᑲᓪᓚᒃᓗᑎᒃ ᐃᓱᒪᓕᕋᔭᕐᐳᑎᑦ “ ᖃᓄᑭᐊᖅ 
ᐃᓱᒪᔪᕕᓂᐅᕗᖓ, ᑖᓐᓇ ᓈᒻᒪᖏᑦᑐᖅ”- ᓇᓗᓇᖂᔨᖏᒃᑲᓗᐊᕐᑎᓪᓗᒍ. 
ᐱᔭᕆᐊᑭᓐᓂᕐᓴᐅᔪᖅ ᐅᔾᔨᕈᓱᓕᕋᓱᒃᓗᓂ ᓄᖃᖓᓚᐅᑲᒃᓗᓂ.   



ᐋᕿᒃᓱᓕᕈᕕᐅᒃ ᐅᓂᒃᑳᕐᕆᔭᐃᑦ, ᓴᓇᖑᐊᕐᑐᑎᑐᑦ. ᓱᕐᓗ ᓴᓇᖑᐊᒐᕐᒥᒃ 
ᓴᓇᖑᐊᕐᖢᓂ. ᐋᕿᒃᓱᕐᐸᓪᓕᐊᓪᓗᒍ, ᕿᓕᕐᓴᓕᕐᓗᒍ, ᐱᔭᕆᕐᓗᒍ ᑕᑯᔪᓐᓇᕐᓯᓪᓗᒍ 
ᐋᕿᒋᐊᒃᑲᓐᓂᕈᓐᓇᕐᓯᓪᓗᒍ ᐃᓚᒃᑲᓐᓂᕐᓗᒍᓘᓐᓂᑦ. ᑕᐃᒪᓐᓇᑦᑕᐅᖅ 
ᓴᓇᖑᐊᕐᑐᑎᑐᑦ. ᑕᕆᔭᐅᑎᓕᐅᕐᖢᓂ ᑕᐃᒪᓐᓇ ᑕᑯᖃᑦᑕᕐᑕᕋ. ᓴᓇᖑᐊᕐᖢᑎᒃ 
ᐃᓚᖓᕐᐸᓪᓕᐊᓪᓗᒍ, ᓇᒧᑦ ᓈᑎᖃᑦᑕᕐᖢᒍ, ᓴᓇᓚᐅᑲᒃᓗᒍ ᒪᐅᓇ, 
ᖃᐃᖃᒃᓴᕐᐸᒃᓗᒍ, ᕿᓪᓕᕐᓴᕐᖢᒍᓗ ᑕᑯᒋᐊᒃᑲᓐᓂᕐᓗᒍ, ᐋᕿᒋᐊᒃᑲᓐᓂᕐᐊᕐᔪᒃᖢᒍ. 
ᐱᔭᕿᕐᓗᒍ, ᑕᐃᒪᓐᓇᑦᑕᐅᖅ ᑕᕆᔭᐅᓯᐅᕐᑐᑎᑐᑦ, ᓴᓇᖑᐊᕐᑐᑎᑐᑦ.  

ᑕᐃᒪᓐᓇ ᑕᑯᖃᑦᑕᕐᑕᕋ, ᑕᐃᒪᓐᓇᑦᑕᐅᖅ ᓴᓇᖑᐊᒐᑐᑦ ᐱᕕᖃᑦᑎᐊᕈᒪᓪᓗᓂ 
ᑐᐊᕕᖏᓪᓗᓂ ᐱᔭᕆᑦᑎᐊᕋᓱᒃᓗᒍ. ᐊᔪᕐᓇᐸᓗᒃᒪᑦ ᓇᑲᑎᕆᑲᐅᕐᑐᕆᐊᒃᓴᖅ 
ᐱᕕᖃᑦᑎᐊᕋᓱᒃᓗᑎᑦ ᐋᕿᑦᑎᐊᕐᓯᒪᓂᐊᕐᒪᑦ. 



ᖁᖏᐊᕐᑐᑦ  ᐊᒻᒪᓗ ᐱᓪᓚᑦᑖᖑᓂᖏᑦ   

ᖁᖏᐊᕐᑐᑦ ᐃᓄᖕᒪᑕ, ᐱᒋᐊᕈᑎᒋᖃᑦᑕᕐᑕᒃᑲ, ᐱᔾᔪᑎᒋᓪᓗᒍ ᐅᔾᔨᕐᓴᕐᓂᐊᕐᒪᑕ 
ᐋᖀᕿᒋᐊᖃᕐᑐᓂᒃ ᐅᖃᕋᔭᕐᓗᑎᒃᓗ ‘ ᐋᒃᑲ ᐃᒪᐃᖃᑦᑕᖏᑦᑐᒍ, 
ᐃᒪᐃᖓᖃᑦᑕᕐᑐᒍᓪᓕ” ᐱᔾᔪᑎᒋᓪᓗᒍ ᑕᒪᓐᓇ ᑕᐃᒪᐃᓕᐅᕐᑕᐅᔪᒪᖏᓐᓂᓐᓄᑦ 
ᐃᓐᓇᕐᓂᒃ ᐃᑲᔪᕐᑎᖃᖃᑦᑕᕐᐳᒍᑦ.     

ᑕᒪᖏᓪᓗᓂ ᐱᓇᓱᒃᓗᒍ, ᐱᔾᔪᑎᒋᓪᓗᒍ ᖁᖏᐊᕐᑐᑦ ᐃᓄᖕᒪᑕ..ᑕᒻᒫᕐᔪᖃᑦᑕᕐᑐᒍᑦ..
ᑕᑯᔭᐅᓂᐊᕐᒪᓪᓗ. ᐃᓄᐃᑦ ᖁᖏᐊᕐᑎᐅᓂᖏᓐᓄᑦ ᓯᕗᓪᓕᐅᑎᖃᑦᑕᕐᑕᕗᑦ 
ᑕᑯᑎᕐᖄᕐᓗᒋᑦ, ᐊᓯᖏᓐᓄᑦ ᑕᑯᔭᐅᓕᑕᐃᓐᓇᕐᖢᓂ.  

ᑕᕆᔭᐅᑎᓕᐅᓕᕋᖓᑦᑕ, ᐅᓂᑲᕐᑐᑦ ᑭᓱᓕᐅᖃᑦᑕᓚᐅᕐᒪᖓᑕ, ᖃᓄᕐᓕ 
ᓴᓇᔭᕆᐊᖃᕐᒪᖓᑕ, ᖃᓄᐃᓕᐅᕆᐊᖃᕐᒪᖔᓪᓗ ᐊᓄᕐᓕ ᐱᔭᐅᕙᓚᐅᕐᒪᖔᑕ 
ᐃᓕᔾᔪᑎᒋᕙᓪᓕᐊᓪᓗᑎᒍ ᐊᒃᓱᕈᕐᓇᖑᐊᕐᑐᓄᑦ.   



ᖃᐅᔨᒪᖏᑦᑐᖓ, ᐃᒻᒪᖄ ᓯᕗᓪᓕᕐᐹᖑᕗᒍᑦ. ᐊᑕᓈᕐᔪᐊᑦ ᓯᕗᓪᓕᕐᐸᕆᓚᐅᕐᑕᕗᑦ 
ᐆᒃᑐᑎᒋᓪᓗᑎᒍ. ᐃᓕᒃᑲᓐᓂᕈᑎᒋᓚᐅᕐᑕᕗᑦ, ᑕᒻᒪᖃᑦᑕᓚᐅᕐᑕᑦᑎᓐᓂᒃ. 
ᓯᕗᓪᓕᕐᐹᖑᕗᖃᐃ ᐃᓄᔪᓂᑦ. ᐃᓄᐃᓐᓇᐅᓪᓗᑎᒃᓗ, ᓄᓇᓕᐅᓪᓗᑎᒃ 
ᐊᑕᐅᓯᐅᓪᓗᑎᒃ, ᐃᓄᐃᑦ ᑭᓇᐅᖑᐊᕐᑐᑦ ᓇᒃᒥᓂᖅ ᐱᖑᐊᕐᖢᑎᒃ…ᑕᐃᒪᓐᓇ 
ᐃᔾᔪᐊᕐᑕᐅᔪᒪᒐᔭᕐᓂᕐᒥᓂᒃ ᓴᕿᔭᕐᑎᑕᐅᓗᑎᒃ ᓄᓇᕐᔪᐊᕐᒥ.  

ᐃᒪᓐᓇᖃᐃᑦ ᑕᕆᔭᐅᑎᓕᐅᖃᑦᑕᕐᑐᑎᑐᑦ ᑕᐃᒪᐃᑦᑐᒪᓄᒍᑦ, ᓱᕐᓗ ᒥᐅᓪ ᑭᑉᓴᓐ 
ᐅᕝᕙᓘᓐᓃᑦ ᑭᓕᓐ ᐃᓯᕗᑦ ᑕᕆᔭᐅᑎᓕᐅᕐᑎᓪᓗᒍ, ᑕᐃᒪᐃᑦᑐᒪᓪᓗᑕ..ᑭᓯᐊᓂ 
ᐅᖃᐅᓯᕗᑦ ᐊᑐᕐᓗᒋᑦ ᖃᓪᓗᓇᑎᑐᓕᕐᑎᑕᐅᖔᕐᓗᑎᒃ.   

ᐊᔪᕐᓇᖏᑐᖅ, ᑕᐃᒪᓐᓇ ᐱᓇᓱᒃᐅᒍᑦ. ᓯᕗᓪᓕᕐᐹᕆᔭᕗᑦ ᐅᒃᑑᑎᒋᓪᓗᒍ.  
ᐊᑕᓈᕐᔪᐊᑦ ᓯᕗᓪᓕᕐᐸᕆᒐᑦᑎᒍ, ᐃᓕᑉᐸᓪᓕᕈᑎᒋᓂᐊᓚᐅᖃᑦᑎᒍ 
ᑕᒻᒪᖃᑦᑕᕐᑕᑎᓐᓂᒃ. ᓄᓇᕐᔪᐊᕐᒥᐅᓪᓗ ᑕᑯᓗᑎᒃ… ᑕᐸᐃᓚᐅᕐᖂᕐᑐᖓ. 

 



ᐱᓪᓚᑦᑖᖑᓂᖏᑦ ᓴᕿᖃᑦᑕᕐᑐᑦ ᐱᔪᒪᔭᕐᓂᒃ ᐱᒋᐊᕐᖢᓂ. ᐃᓄᒐᑦᑕ 
ᑕᕆᔭᐅᓯᐅᕐᑎᐅᓪᓗᑕ, ᑕᕆᔭᐅᑎᓕᐅᖃᑦᑕᕐᐅᒍᑦ ᐃᒪᐃᑦᑐᔭᕆᐊᖃᕋᓱᒋᓪᓗᑎᒍ. 
ᐃᖃᓇᐃᔭᕐᑎᑦᑎᖃᑦᑕᕐᐳᒍ ᐃᓄᖕᓂᒃ ᑕᕆᔭᐅᑎᓕᐅᖃᑕᐅᓪᓗᑎᒃ. ᐃᓄᐃᑦ 
ᐅᓂᑳᖏᓐᓂᒃ ᑐᖓᕕᖃᕐᖢᑕ.   

ᑕᕆᔭᐅᑎᓕᐅᕈᓐᓇᖂᖏᑦᑐ ᐊᓯᖏᓐᓂᒃ ᐃᓕᖁᓯᖃᕐᑐᓂᒃ, ᑕᐃᒪᓐᓇ ᐱᓇᓱᖏᓚᖓ 
ᑕᕆᔭᐅᓯᐅᕐᑎᐅᓪᓗᖓ, ᐱᓕᕆᔪᒪᖃᑦᑕᕐᐳᖓ ᖃᐅᔨᒪᔭᓐᓂᒃ. ᐃᓱᒪᒋᓗᒋᑦ 
ᖃᐅᔨᒪᔭᕗᑦ, ᐃᓗᐊᕆᓗᒍ ᑕᕆᔭᐅᑎᓕᐅᓕᕐᓗᓂ ᐃᓱᒪᒋᓪᓗᒍ, ᑕᐃᒪᓐᓇ 
ᑕᕆᔭᐅᑎᓕᐅᖃᑦᑕᕐᐳᖓ ᐱᓪᓚᑕᖑᓪᓗᑎᒃ, ᐱᔪᒪᔭᑎᑦ ᒪᓕᒃᑯᕕᒋᑦ.   

ᑕᑯᖃᑦᑕᖏᓪᓗᒍ ᑕᕆᔭᐅᑎ ᑭᓇᐅᓃᑦ ᐊᓯᖁᓪᓗᒍ ᐅᕙᓗᓐᓂᑦ ᖃᓄᐃᓕᐅᕐᓗᓂ 
ᐱᒐᔭᖏᑕᕋᓗᐊᕐᓂᒃ, ᓯᓇᒃᑐᑐᐃᓐᓇᐅᒪᒃ ᑕᐃᒪᓐᓇ, ᑕᕆᔭᐅᑎᓕᐅᕐᓂᖅ 
ᓯᓇᒃᑐᕐᓂᐅᖏᒻᒪᑦ, ᐱᒋᐊᓪᓚᑦᑕᕐᓂᐅᒃᒪᑦ. 



ᐅᖃᐅᔾᔨᒋᐊᕐᓂᖅ ᑕᕆᔭᐅᓯᐅᕐᑎᓂᒃ   

ᓯᕗᓪᓕᕐᒥᒃ ᐱᔪᒪᓂᖃᕆᐊᖃᕐᑐᑎᑦ ᑕᕆᔭᐅᓯᐅᕐᑎᐅᔪᒪᓗᑎᑦ. ᖃᐅᔨᒪᓗᑎᓪᓗ 
ᖃᓄᐃᒻᒪᑦ ᑕᕆᔭᐅᑎᓕᐅᕈᒪᒃᒪᖔᕐᐱᑦ. ᑕᕆᔭᐅᑎᓕᐅᖃᑦᑕᕈᒪᓕᓚᐅᖏᑦᑐᖓ 
ᓯᓚᑕᓃᑦᑐᑦ ᐃᓱᒪᒋᓪᓗᒋᑦ, ᑕᕆᔭᐅᓯᐅᕈᒪᖃᑦᑕᓕᓚᐅᕐᑐᖓ ᖃᐅᔨᔪᒪᓚᐅᕋᒪ, 
ᑐᑭᓯᓚᐅᖢᖓᓗ ᐃᓕᓐᓂᐊᕈᑎᑦᑎᐊᕙᐅᓂᖓᓂᒃ, ᐊᒻᒪᓗ ᓴᕿᑦᑎᔪᓐᓇᕐᓂᖓᓂᒃ 
ᑕᑯᔭᐅᑎᑦᑎᔪᓐᓇᕐᓂᖓᓂᒃᓗ ᐅᓂᑲᕐᑕᐅᔪᓂᒃ ᑐᓴᕈᒥᓇᕐᑐᓂᒃ.   

ᐊᓂᐊᓇᐃᒋᒐᒃᑯᑦ ᓇᒪᒋᐊᒃᓴᖏᑦ ᐊᒻᒪᓗ ᐅᖃᓪᓚᖃᑎᒋᔭᕆᐊᖏᑦ ᐃᓐᓇᐃᑦ 
ᐊᒻᒪᓗ ᖃᐅᔨᕙᓪᓕᐊᓪᓗᒋᑦ ᐃᓄᐃᑦ ᐃᓕᖁᓯᖏᑦ ᖃᐅᔨᒪᓚᐅᖏᑕᒃᑲ. ᐅᕙᓐᓄᓪᓕ 
ᑕᕆᔭᐅᓯᐅᕐᓂᖅ ᖃᐅᔨᓇᓱᑕᐅᒃᒪᑦ ᐃᓄᐃᑦ ᐃᓕᖁᓯᖏᓐᓂᒃ. ᑕᕆᔭᐅᑎᒃᑯᑦ 
ᑕᑯᑎᑦᑎᔪᓐᓇᕋᒪ ᐃᓕᑕᓐᓂᒃ, ᑕᑯᑎᓐᑐᓐᓇᕋᒃᑭᑦ ᕿᑐᖓᒃᑲ, ᕿᑐᖓᖃᓕᕈᑎᒃᓗ 
ᑕᑯᑎᑦᑎᔪᓐᓇᕐᓂᐊᕐᒪᑕ, ᐃᓕᑦᑐᓐᓇᕐᓂᐊᕐᒪᑕ ᖃᓄᕐ ᐃᒡᓗᕕᒐᓕᐅᕆᐊᒃᓴᖅ, 
ᐅᕙᓘᓐᓂᑦ ᕿᖕᓂᔭᕆᐊᒃᓴᖅ ᐅᕙᓘᓐᓂᑦ ᐅᓂᑲᕐᑕᐅᔪᑦ ᐊᖓᒃᑰᓚᐅᕐᑐᑦ.   



ᐊᕋᒍᐃᑦ ᐊᓂᒍᕐᑐᓂ ᐱᔪᓐᓇᕐᓯᕙᓪᓕᐊᓂᕋ ᒪᓕᒃᖢᒍ ᑮᓇᐅᔭᕐᑕᕈᑎᒋᔪᓐᓇᕐᓯᒐᒃᑯ, 
ᐃᖃᓇᐃᔭᕆᔪᓐᓇᕐᓯᓪᓗᒍᓗ. ᓴᓇᖑᐊᖃᑦᑕᕆᐊᖃᕈᓐᓂᕐᖢᖓ ᑭᓇᐅᔭᕐᑕᕋᓱᒃᓗᖓ 
ᑕᕆᔭᐅᓯᐅᓚᐅᑲᖃᑦᑕᕐᖢᖓ, ᒫᓐᓇᓕ ᑕᕆᔭᐅᓯᐅᕈᓐᓇᕐᓯᕗᖓ 
ᑭᓇᐅᔭᓕᐅᕈᑎᒋᓗᒍ ᓴᓇᖑᐊᓚᐅᑲᖃᑦᑕᑐᐃᓐᓇᓕᕐᖢᖓ. ᐊᑯᓂᐊᓗᒃ ᐱᓇᓱᒃᑕᕋ 
ᑭᓯᐊᓂ ᑕᕆᔭᐅᓯᐅᕐᓂᖅ ᐃᖃᓇᐃᔭᖑᖕᒪᑦ, ᐊᑭᓕᕐᓱᕐᑕᐅᔾᔪᑎᒋᔪᓐᓇᕐᑕᐃᑦ 
ᑕᕆᔭᐅᓯᐅᕐᓗᓂ.      

ᐃᖃᓇᐃᔭᖑᕐᑎᓐᓇᓱᒃᓗᒍ ᑕᕆᔭᐅᓯᐅᕐᓂᖅ ᐱᔪᒪᓂᖃᕆᐊᖃᕐᑐᑎᑦ. 
ᐊᓕᐊᓇᐃᒋᒍᕕᐅᒃ, ᐃᓕᑦᑐᓐᓇᕐᑕᑎᑦ ᐱᔭᕆᐊᓖᑦ ᐊᒻᒪᓗ ᐱᑦᑎᐊᕈᓐᓇᕐᓯᓗᒍ 
ᑭᓇᐅᔭᓕᐅᕈᑎᒋᓕᕐᓗᒍ. ᐄᓚᒃ ᐱᕕᖃᕐᑐᑦ ᒪᒃᑯᒃᑐᑦ ᐱᔪᒪᒍᑎᒃ.  

ᐅᓂᑲᕐᑕᖃᐅᕐᒪᑕ ᓇᑭᑐᐃᓐᓇᖅ ᑭᓯᐊᓂ ᐃᕕᑦ ᐅᓂᒃᑳᕆᒐᔭᕋᕕᐅᒃ, 
ᑕᑯᑎᑦᑎᔭᕆᐊᖃᕋᔭᕋᕕᑦ ᐃᓕᒃᓂᖔᕐᑐᒥᒃᔭ… ᑐᑯᑎᑦᑎᖃᑦᑕᕐᐳᖓ 
ᐱᐅᒋᔭᓐᓂᒃ, ᓇᑲᑎᕐᕈᓐᓇᕐᓗᒍ ᐱᐅᒋᔭᓐᓂᒃ. ᐊᔾᔨᒋᖏᒻᒪᑕ ᐃᓄᐃᑦ ᐱᔪᒪᓂᖏᑦ. 
ᐊᔾᔨᐅᖏᑦᑐᓂᒃᑕᐅᖅ ᑕᑯᖑᐊᕐᓂᖃᕆᐊᖃᕐᐳᑎᑦ….  
 



ᐱᒋᐊᑐᐃᓐᓇᕐᓗᒍ. ᑭᓇᐅᔭᒥᒃ ᓇᓂᓯᓗᓂ. ᐃᓱᒪᕐᓱᑎᒋᑐᐃᓐᓇᖏᓪᓗᒋᑦ. 
ᑕᐃᒪᐃᖃᑦᑕᕐᒪᑕ ᑮᓇᐅᔭᖃᓗᐊᓕᕋᖓᑕ, ᓯᑭᑑᕐᑖᕐᖢᓂ ᐊᖑᓇᓱᒋᐊᓕᕐᖢᓂ 
ᐊᕋᒍ ᐃᓱᓕᑎᓪᓗᒍ ᐊᐅᓚᓂᖓᑕ, ᑕᕆᔭᕐᓴᓕᐅᕆᖃᕋᓗᐊᕐᖢᓂ. ᐊᑐᓂ ᐃᓄᐃᑦ 
ᐱᕐᖁᓯᖃᕐᑐᑦ, ᐊᑐᑐᐃᓐᓇᕐᓗᒍ ᐃᕕᑦ ᐱᖁᓯᖓᓂᒃ, ᐃᕕᐅᑐᐃᓐᓇᕐᓗᑎᑦ. 




